Улсын Их Хурлын 2005 оны хаврын ээлжит чуулганы 6 дугаар сарын 23-ны өдөр /Пүрэв гариг/-ийн хуралдаан 10.00 цагт эхлэв.


Хуралдааныг Улсын Их Хурлын дэд дарга Д.Лүндээжанцан нээж, ирц, хэлэлцэх асуудлыг танилцуулав.  


Нэгдсэн хуралдаанд ирвэл зохих 75 гишүүнээс 46 гишүүн ирж, 61.3 хувийн ирцтэй байв. Үүнд:


Чөлөөтэй: Д.Арвин, Ц.Батаа, Б.Батбаяр, Н.Батбаяр, Ц.Баярсайхан, С.Баярцогт, Р.Буд, Д.Ганхуяг, Л.Гүндалай, М.Зоригт, С.Ламбаа, Ц.Нямдорж, С.Отгонбаяр, Т.Очирхүү, Д.Туяа, Ч.Улаан, Ц.Шаравдорж, Н.Энхбаяр, М.Энхсайхан 

Өвчтэй: Г.Адъяа, Сүх.Батболд, Т.Ганди, Б.Мөнхтуяа,

Тасалсан: Х.Баттулга, Л.Гансүх, Ц.Жаргал, Б.Жаргалсайхан, Ц.Цэнгэл, Б.Эрдэнэбат 


Хоцорсон: Р.Бадамдамдин 1.10, Т.Бадамжунай 0.40, Б.Батбаатар 1.15, Ж.Батхуяг 1.10, Э.Бат-Yүл 1.10, Д.Бат-Эрдэнэ 1.15, Л.Гантөмөр 1.15, Г.Занданшатар 1.10, А.Мурат 0.55, Ж.Наранцацралт 0.50, Р.Нямсүрэн 0.40, Д.Одбаяр 0.45, Л.Одончимэд 1.05, Л.Пүрэвдорж 0.40, М.Сономпил 2.00, Д.Тэрбишдагва 1.10, А.Цанжид 0.35, Б.Цэрэнбалжир 0.40, О.Энхсайхан 1.10, Р.Эрдэнэбүрэн 1.15


Нэг.Н.Энхбаярыг Монгол Улсын Их Хурлын даргын үүрэгт ажлаас болон Улсын Их Хурлын гишүүнээс чөлөөлөх тухай Улсын Их Хурлын тогтоолын төсөл

Энэ асуудлыг хэлэлцэхэд УИХ-ын Тамгын газрын хуулийн ахлах зөвлөх Н.Цогтсайхан, хуулийн зөвлөх Д.Насанжаргал, Төрийн байгуулалтын байнгын хорооны референт Г.Чагнаадорж нар байлцав.


Уг асуудлын талаарх Төрийн байгуулалтын байнгын хорооны дүгнэлтийг  Байнгын хорооны дарга Су.Батболд танилцуулав.


Танилцуулгатай холбогдуулан УИХ-ын гишүүн Э.Бат-Yүлийн асуусан асуултад Байнгын хорооны дарга Су.Батболд хариулт өгөв.


Д.Лүндээжанцан: -Н.Энхбаярыг УИХ-ын даргын үүрэгт ажлаас чөлөөлөх тухай УИХ-ын тогтоолын батлая.


Зөвшөөрсөн 38


Татгалзсан 3


Бүгд 41


92.7 хувийн саналаар уг тогтоол батлагдлаа.

 
Н.Энхбаярыг УИХ-ын гишүүнээс чөлөөлөх тухай УИХ-ын тогтоолыг батлая.


Зөвшөөрсөн 28


Татгалзсан 13


Бүгд 41


68.3 хувийн саналаар тогтоол батлагдлаа.


Энэ асуудлыг 10 цаг 22 минутад хэлэлцэж дуусав.


Хоёр.Монгол Улсын иргэнд газар өмчлүүлэх тухай хуульд өөрчлөлт оруулах тухай болон Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хуулийн төсөл, Тогтоол хүчингүй болсонд тооцох тухай УИХ-ын тогтоолын төсөл /анхны хэлэлцүүлэг/ 


Энэ асуудлыг хэлэлцэхэд Газрын харилцаа, геодези, зурагзүйн газрын дарга Ш.Батсүх, УИХ-ын Тамгын газрын хуулийн ахлах зөвлөх Н.Цогтсайхан, хуулийн зөвлөх О.Баяраа, Байгаль орчин, хөдөөгийн хөгжлийн байнгын хорооны референт Д.Мягмарсүрэн нарын бүрэлдэхүүнтэй ажлын хэсэг байлцав.


Уг асуудлын талаарх Байгаль орчны болон Эдийн засгийн байнгын хороодын хуралдааны хамтарсан дүгнэлтийг УИХ-ын гишүүн Ч.Раднаа танилцуулав.


Танилцуулгатай холбогдуулан УИХ-ын гишүүн Ж.Наранцацралт, А.Бакей нарын асуусан асуултад УИХ-ын гишүүн Ч.Раднаа хариулт өгөв.


Дараахь зарчмын зөрүүтэй саналын томъёоллоор санал хураалт явуулав.


Д.Лүндээжанцан:
-Монгол Улсын иргэнд газар өмчлүүлэх тухай хуулийн 41 дүгээр зүйлийн 2 дахь хэсгийн “2005 оны” гэснийг “2008 оны” гэж өөрчлөх, УИХ-ын гишүүн Н.Баяртсайханы санал, Эдийн засгийн болон Байгаль орчны байнгын хороо дэмжсэн, уг саналыг дэмжье.


Зөвшөөрсөн 35


Татгалзсан 3


Бүгд 38


92.1 хувийн саналаар уг санал дэмжигдлээ.


Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуулийн 4-р зүйлийн “2 жилд” гэснийг “5 жилд” гэж өөрчлөх, УИХ-ын гишүүн Н.Баяртсайханы санал, Эдийн засгийн болон Байгаль орчны байнгын хороо дэмжсэн, уг саналыг дэмжье.


Зөвшөөрсөн 32


Татгалзсан 7


Бүгд 39


82.1 хувийн саналаар уг санал дэмжигдлээ.


Дээрх хууль, тогтоолын төслүүдийг анхны хэлэлцүүлгээр нь батлах Эдийн засгийн болон Байгаль орчны байнгын хорооны горимын саналыг дэмжье. 


Зөвшөөрсөн 35


Татгалзсан 4


Бүгд 39


89.7 хувийн саналаар анхны хэлэлцүүлгээр батлах горимын санал дэмжигдлээ.

 
Монгол улсын иргэнд газар өмчлүүлэх тухай хуульд өөрчлөлт оруулах тухай хуулийг бүхэлд нь батлая.


Зөвшөөрсөн 37


Татгалзсан 2


Бүгд 39


94.9 хувийн саналаар Монгол улсын иргэнд газар өмчлүүлэх тухай хуульд өөрчлөлт оруулах тухай хууль батлагдлаа.


Монгол улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хуулийг бүхэлд нь батлая.


Зөвшөөрсөн 37


Татгалзсан 2


Бүгд 39


94.9 хувийн саналаар Монгол улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хууль батлагдлаа.


Тогтоолыг хүчингүй болсонд тооцох тухай УИХ-ын тогтоолыг бүхэлд нь батлая.


Зөвшөөрсөн 36


Татгалзсан 3


Бүгд 39


92.3 хувийн саналаар Тогтоолыг хүчингүй болсонд тооцох тухай УИХ-ын тогтоол батлагдлаа.


Уг асуудлыг 10 цаг 43 минутад хэлэлцэж дуусав.


Гурав.Сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эд хөрөнгийн тухай хуульд нэмэлт, өөрчлөлт оруулах тухай, Газрын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай хуулийн төсөл, Хууль хэрэгжүүлэх зарим арга хэмжээний тухай УИХ-ын тогтоолын төсөл /анхны хэлэлцүүлэг/


Энэ асуудлыг хэлэлцэхэд Газрын харилцаа, геодези, зурагзүйн газрын дарга Ш.Батсүх, Нийслэлийн газрын албаны дарга Б.Төмөрхуяг, Сууц өмчлөгчдийн холбооны дээд зөвлөлийн гүйцэтгэх захирал Жаргалсайхан, УИХ-ын Тамгын газрын нэгдүгээр нарийн бичгийн дарга Ж.Нарантуяа, хуулийн зөвлөх Н.Тунгалаг, Байгаль орчин, хөдөөгийн хөгжлийн байнгын хорооны референт Д.Мягмарсүрэн нарын бүрэлдэхүүнтэй ажлын хэсэг байлцав.


Уг асуудлын талаарх Байгаль орчин, Дэд бүтэц, Эдийн засгийн байнгын хороодын хуралдааны хамтарсан дүгнэлтийг  УИХ-ын гишүүн Н.Баяртсайхан танилцуулав.


Танилцуулгатай холбогдуулан УИХ-ын гишүүн Р.Амаржаргал, Ж.Наранцацралт, Ч.Авдай, Т.Бадамжунай, О.Энхсайхан, Ц.Сүхбаатар нарын асуусан асуултад УИХ-ын гишүүн Ц.Дамиран, Ч.Раднаа, Ц.Мөнх-Оргил, ажлын хэсгээс Ш.Батсүх, Б.Төмөрхуяг, Жаргалсайхан нар хариулт өгөв.


11.37-11.42 цагийн хооронд ирц хүрэхгүйгээс болж санал хураалт явуулах боломжгүй байв. УИХ-ын гишүүдийг дахин дахин дуудаж байж ирц бүрдэж, дараахь зарчмын зөрүүтэй саналын томъёоллоор санал хураалт явагдав.

 
Д.Лүндээжанцан:
-Нэг.Газрын тухай хуульд нэмэлт оруулах тухай хуулийн төслийн талаар: 1.Төслийн 1-р зүйлийн 1 дэх хэсгийг “6.4.Нийтийн зориулалттай орон сууцны байшингийн суугчид, өмчлөгчдөд зориулагдсан ногоон байгууламж, зүлэг, мод, хүүхдийн тоглоомын талбай, сүүдрэвч, явган хүний болон автомашины зам, машины зогсоол зэрэг барилгын нормын дагуу барих, эсхүл баригдсан байгууламжийг арчлан хамгаалах зориулалтаар Сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эдх өрөнгийн тухай хуулийн 4.1.6-д заасан орчны газрыг сууц өмчлөгчдийн холбоонд ашиглуулж болно” гэж өөрчлөн найруулах. УИХ-ын гишүүн Н.Энхболд, Л.Пүрэвдорж нарын санал, Байгаль орчин, Дэд бүтэц, Эдийн засгийн байнгын хороод дэмжсэн, уг саналыг дэмжье.


Зөвшөөрсөн 28


Татгалзсан 10


Бүгд 38


73.7 хувийн саналаар уг санал дэмжигдлээ.


2.Төслийн 1-р зүйлийн 2 дахь заалт буюу СӨХ-д газар ашиглуулахаар заасан 441 дүгээр зүйлийн 441.1 дэх хэсгийн “төв” гэснийг хасах, УИХ-ын гишүүн Н.Баяртсайханы санал, Байгаль орчин, Дэд бүтэц, Эдийн засгийн байнгын хороод дэмжсэн, уг саналыг дэмжье.


Зөвшөөрсөн 27


Татгалзсан 12


Бүгд 39


69.2 хувийн саналаар уг санал дэмжигдлээ.


3.Төслийн 1-р зүйлийн 2 дахь заалт буюу СӨХ-д газар ашиглуулахаар заасан зүйлийн 441.4 дэх хэсгийн “зохих шаардлага хангаагүй бол үндэслэлийг дурдсан мэдэгдлийг хүсэлт гаргагчид буцаан өгнө” гэснийг “хүсэлт нь энэ хуулийн 441.2-т заасан шаардлагыг хангаагүй бол 14 хүртэл хоногийн хугацаа тогтоон хүсэлт гаргагчид уг шаардлагыг хангах боломж олгоно. Хэрэв тогтоосон хугацаанд шаардлагыг хангаагүй бол уг хүсэлтийг буцаана” гэж өөрчлөх, УИХ-ын гишүүн Н.Баяртсайханы санал, Байгаль орчин, Дэд бүтэц, Эдийн засгийн байнгын хороод дэмжсэн, уг саналыг дэмжье.


Зөвшөөрсөн 27


Татгалзсан 12


Бүгд 39


69.2 хувийн саналаар уг санал дэмжигдлээ.


4.Төслийн 1-р зүйлийн 2 дахь заалт буюу СӨХ-д газар ашиглуулахаар заасан 441-р зүйлийн 441.9 дэх хэсгийн “биелүүлнэ” гэсэн үгийн даруу “СӨХ нь энэ хуулийн 441.6-д заасан гэрээнд дурдсан нөхцөл, болзлыг биелүүлнэ” гэж нэмэх, УИХ-ын гишүүн Н.Баяртсайхан, Р.Эрдэнэбүрэн нарын санал, Байгаль орчин, Дэд бүтэц, Эдийн засгийн байнгын хороод дэмжсэн, уг саналыг дэмжье.


Зөвшөөрсөн 28


Татгалзсан 11


Бүгд 39


71.8 хувийн саналаар уг санал дэмжигдлээ.


5.Төслийн 1-р зүйлийн 2 дахь заалт буюу СӨХ-д газар ашиглуулахаар заасан 441-р зүйлийн 441.10 дахь хэсгийн “газар ашиглах гэрээ” гэснийг “орчны газрыг ашиглуулах гэрээ” гэж өөрчлөх, УИХ-ын гишүүн Н.Баяртсайхан, Р.Эрдэнэбүрэн нарын санал, Байгаль орчин, Дэд бүтэц, Эдийн засгийн байнгын хороод дэмжсэн, уг саналыг дэмжье.


Зөвшөөрсөн 24


Татгалзсан 15


Бүгд 39


61.5 хувийн саналаар уг санал дэмжигдлээ.


6.Төслийн 1-р зүйлийн “63.1.16.энэ хуулийн 441.10, 441.11-д заасныг зөрчсөн бол иргэнийг хөдөлмөрийн хөлсний доод хэмжээг дөрвөөс арав дахин, албан тушаалтныг хөдөлмөрийн хөлсний доод хэмжээг хориос дөч дахин нэмэгдүүлсэнтэй тэнцэх хэмжээний торгууль ногдуулах” гэсэн 4 дэх хэсгийг хасах, УИХ-ын гишүүн Н.Баяртсайхан, Р.Эрдэнэбүрэн нарын санал, Байгаль орчин, Дэд бүтэц, Эдийн засгийн байнгын хороод дэмжсэн, уг саналыг дэмжье.


Зөвшөөрсөн 25


Татгалзсан 14


Бүгд 39


64.1 хувийн саналаар уг санал дэмжигдлээ.


7.Төсөлд “Сууц өмчлөгчдийн холбоонд ашиглуулах орчны газрын ерөнхий төлөвлөгөөг аймаг, нийслэлийн газрын асуудал эрхэлсэн алба болон хот байгуулалтын алба хамтран батална” гэсэн заалт шинээр нэмэх. УИХ-ын гишүүн Ц.Дамирангийн санал, Байгаль орчин, Дэд бүтэц, Эдийн засгийн байнгын хороод дэмжсэн, уг саналыг дэмжье.


Зөвшөөрсөн 29


Татгалзсан 9


Бүгд 38


76.3 хувийн саналаар уг санал дэмжигдлээ.


8.Төсөлд “Орчны газрыг ашиглуулах гэрээнд зааснаас өөр зориулалтаар орчныхоо газрыг ашигласан бол гарсан зөрчил, хохирлыг бүрэн барагдуулсны дараа энэ хуулийн 441.2-т заасан журмын дагуу дахин хүсэлтээ гаргаж болно” гэсэн заалт нэмэх, УИХ-ын гишүүн Ч.Раднаагийн санал, Байгаль орчин, Дэд бүтэц, Эдийн засгийн байнгын хороод дэмжсэн, уг саналыг дэмжье.


УИХ-ын гишүүн Ж.Наранцацралт санал хэлж, УИХ-ын гишүүн Ч.Раднаа тайлбар хийв.


Зөвшөөрсөн 29


Татгалзсан 10


Бүгд 39


51.3 хувийн саналаар уг санал дэмжигдлээ.


Хоёр.Сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эд хөрөнгийн тухайх ужульд нэмэлт, өөрчлөлт оруулах тухай хуулийн төслийн талаар: 9.Төслийн 1-р зүйлд “тухайн орон сууцны байшингийн орчны газрыг зориулалтаар нь ашиглаж байгаа байдалд хяналт тавих” гэсэн заалт шинээр нэмэх, УИХ-ын гишүүн Н.Баяртсайхан, Р.Эрдэнэбүрэн нарын санал, Байгаль орчин, Дэд бүтэц, Эдийн засгийн байнгын хороод дэмжсэн, уг саналыг дэмжье.


Зөвшөөрсөн 27


Татгалзсан 12


Бүгд 39


69.2 хувийн саналаар уг санал дэмжигдлээ.


Гурав.”Хууль хэрэгжүүлэх зарим арга хэмжээний тухай” УИХ-ын тогтоолын төслийн талаар: 10.Тогтоолын төсөлд нийтийн зориулалттай орон сууцны байшингийн орчны газрын үзлэг, тооллогыг улсын хэмжээнд явуулж дуусах хүртэлх хугацаанд иргэн, аж ахуйн нэгж, байгууллагад шинээр газар эзэмшүүлэх, ашиглуулах асуудлыг түдгэлзүүлэхийг Засгийн газарт даалгасан заалт нэмэх, УИХ-ын гишүүн Н.Баяртсайханы санал, Байгаль орчин, Дэд бүтэц, Эдийн засгийн байнгын хороод дэмжсэн, уг саналыг дэмжье.


Зөвшөөрсөн 27


Татгалзсан 12


Бүгд 39


69.2 хувийн саналаар уг санал дэмжигдлээ.

 
Сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эд хөрөнгийн тухай хуульд нэмэлт, өөрчлөлт оруулах тухай, Газрын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай хуулийн төсөл, Хууль хэрэгжүүлэх зарим арга хэмжээний тухай УИХ-ын тогтоолын төслийг эцсийн хэлэлцүүлэгт бэлтгүүлэхээр Байгаль орчин, Дэд бүтэц, Эдийн засгийн байнгын хороодод шилжүүллээ.



Уг асуудлыг 12 цаг 08 минутад хэлэлцэж дуусав.


УИХ-ын дэд дарга Д.Лүндээжанцан “Н.Энхбаярыг Монгол Улсын Их Хурлын даргын үүрэгт ажлаас  чөлөөлөх тухай”, “Н.Энхбаярыг Монгол Улсын Их Хурлын гишүүнээс чөлөөлөх тухай” Улсын Их Хурлын тогтоолын төслүүдийн эцсийн найруулгыг уншиж танилцуулав.


Эцсийн найруулгатай холбогдуулан санал хэлэх гишүүд байхгүй байв.


УИХ-ын гишүүд дээрх тогтоолуудын эцсийн найруулгыг сонсов.


Энэ өдрийн хуралдаан 12 цаг 15 минутад өндөрлөв.

 
ТАНИЛЦСАН:


ТАМГЫН ГАЗРЫН ЕРӨНХИЙ

НАРИЙН БИЧГИЙН ДАРГА




Н.ЛУВСАНЖАВ


ТОВЧ ТЭМДЭГЛЭЛ ХӨТӨЛСӨН:


Хуралдааны нарийн


бичгийн дарга






Ц.НАРАНТУЯА

УЛСЫН ИХ ХУРЛЫН 2005 ОНЫ ХАВРЫН ЭЭЛЖИТ

ЧУУЛГАНЫ 6 ДУГААР САРЫН 23-НЫ ӨДӨР
/ПYРЭВ ГАРИГ/-ИЙН НЭГДСЭН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ

Д.Лүндээжанцан:
-УИХ-ын гишүүдийн өглөөний амгаланг айлтгая. 39 гишүүн ирж ирц 51.3 хувьтай байна. УИХ-ын хаврын ээлжит чуулганы 2005 оны 6-р сарын 23-ны өдрийн нэгдсэн хуралдааныг нээснийг мэдэгдье. Өнөөдрийн чуулганы нэгдсэн хуралдааны хэлэлцэх асуудлыг танилцуулъя. 


Н.Энхбаярыг Монгол Улсын Их Хурлын даргын үүрэгт ажлаас болон УИХ-ын гишүүнээс чөлөөлөх тухай УИХ-ын тогтоолын төсөл

Монгол Улсын иргэнд газар өмчлүүлэх тухай хуульд өөрчлөлт оруулах тухай болон Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хуулийн төсөл, Тогтоол хүчингүй болсонд тооцох тухай УИХ-ын тогтоолын төсөл /анхны хэлэлцүүлэг/


Сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эд хөрөнгийн тухай хуульд нэмэлт, өөрчлөлт оруулах тухай, Газрын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай хуулийн төсөл, Хууль хэрэгжүүлэх зарим арга хэмжээний тухай УИХ-ын тогтоолын төсөл анхны хэлэлцүүлэг

Бусад гэсэн асуудлууд байна.


Эхний хэлэлцэх асуудалдаа оръё. Намбарын Энхбаярыг Монгол Улсын Их Хурлын даргын үүрэгт ажлаас болон УИХ-ын гишүүнээс чөлөөлөх тухай УИХ-ын тогтоолын төслийг хэлэлцье. Энэ асуудлаар гаргасан Төрийн байгуулалтын байнгын хорооны дүгнэлтийг сонсоё. Дүгнэлтийг УИХ-ын гишүүн, тус байнгын хорооны дарга Су.Батболд танилцуулна.


Су.Батболд:
-УИХ-ын дэд дарга, эрхэм гишүүд ээ,


Монгол Улсын Ерөнхийлөгчөөр сонгогдсон Намбарын Энхбаярыг УИХ-ын даргын үүрэгт ажлаас болон УИХ-ын гишүүнээс чөлөөлөх тухай асуудлыг Төрийн байгуулалтын байнгын хороо 2005 оны 6-р сарын 21-ний өдрийн хуралдаанаараа хэлэлцээд дараахь санал дүгнэлтийг УИХ-ын нэгдсэн хуралдаанд оруулж байна.


1.Монгол Улсын Yндсэн хуулийн 21-р зүйлийн 2 дахь хэсэгт УИХ-ын даргын бүрэн эрхийн хугацаа 4 жил байх бөгөөд хуульд заасан үндэслэлээр хугацаанаас нь өмнө чөлөөлж болно гэж, 31-р зүйлийн 8 дахь хэсэгт хэрэв Ерөнхийлөгч өөр ажил албан тушаал эрхэлж байгаа бол тангараг өргөсөн өдрөөсөө эхлэн уул үүргээс чөлөөлөгдөнө гэж, мөн УИХ-ын гишүүний эрх зүйн байдлын тухай хуулийн 13-р зүйлийн 3 дахь хэсгийн 1-д Ерөнхийлөгчөөр сонгогдсон тохиолдолд Төрийн байгуулалтын байнгын хорооны санал дүгнэлтийг үндэслэн УИХ-ын гишүүнээс чөлөөлөхөөр тус тус заасан билээ.


УИХ 2005 оны 6-р сарын 3-ны өдөр УИХ-ын дарга Намбарын Энхбаярыг Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрөх тухай хуулийг батлан гаргасан. Иймд Намбарын Энхбаярыг УИХ-ын даргын үүрэгт ажлаас болон УИХ-ын гишүүнээс чөлөөлөх тухай асуудлыг хэлэлцэн шийдвэрлэж, холбогдох тогтоолын төслүүдийг анхны хэлэлцүүлгээр батлах саналыг оруулж байна.


2.УИХ-аас гарах шийдвэрийг Ерөнхийлөгчийн тангараг өргөсөн өдрөөс эхлэн дагаж мөрдөхөөр тусгасан болно.


Эрхэм гишүүд ээ,


Монгол Улсын Ерөнхийлөгчөөр сонгогдсон Н.Энхбаярыг УИХ-ын даргын үүрэгт ажлаас болон УИХ-ын гишүүнээс чөлөөлөх тухай УИХ-ын тогтоолын төслүүдийг хэлэлцэн баталж өгөхийг та бүхнээс хүсье. Анхаарал тавьсанд баярлалаа.


Д.Лүндээжанцан:
-Асуулт асуух гишүүд асуултаа асууя.


Э.Бат-Yүл:
-Маргааш Ерөнхийлөгчийн тангараг өргөх ёслолын үеэр цэргийн парад явна гэсэн үг яриад яваад байх юм, цэргийн парад явах юмуу, явах гэж байгаа бол ямар хэмжээний парад явах гэж байгаа юм бэ? Одоо миний мэдэж байгаагаар цэргийн парад явж байгаа газар Моамар Каддафи, Ким Чен Ир л эд нар л ийм юм хийдэг байх даа. Би энийг байнгын хорооноос асууя. Ерөнхийлөгчөө тангараг өргөхөөс өмнө асууж авахгүй бол болохгүй.


С.Батболд:
-Маргааш буюу 6-р сарын 24-ний өдөр Монгол Улсын шинээр сонгогдсон ерөнхийлөгчийн тангараг өргөх ёслолын ажиллагаа болно. Ёслолын ажиллагаа бол 199 онд УИХ-аас баталсан тогтоолын дагуу УИХ-ын Төрийн ордны их танхимд явагдахаар байгаа. Энэ ёслолын ажиллагаа явагдсаны дараа Монгол улсын Ерөнхийлөгч Зэвсэгт хүчний ерөнхий командлагч гэдэг утгаараа цэргийн жагсаал явж, монгол цэргийн туганд, сүлдэнд хүндэтгэл үзүүлэх ажиллагаа явагдах юм байгаа юм. Одоогийн байдлаар 11 хайрцаг жагсаал бэлтгэж байгаа. Ерөнхий зориулалтын цэрэг, хилийн цэрэг, би нэрүүдийг нь сайн мэдэхгүй байна, гэх мэтчилэнгийн хэд хэдэн янзын цэрэг байдаг юм байна лээ. Энэ жагсаал 14 цаг 20 минутаас 20 минутын хугацаатай үргэлжлэхээр байгаа.

Э.Бат-Yүл:
-Урд нь ийм практик байгаагүй шүү дээ, одоо яагаад гэнэт ингэх болчихов. 11 хайрцаг гэдэг чинь наадах чиньих том жагсаал болох гэж байна шүү дээ. Урд талын хоёр Ерөнхийлөгч хоёулаа зэвсэгт хүчний ерөнхий командлагч шүү дээ, Yндсэн хуулиараа. Наадах чинь яагаад ийм юм хийж байгаа юм бэ? нэн ялангуяа дэлхийд, нийтэд харагдахдаа их муухай бэлгэдлийн зүйл шүү дээ. Иргэний нийгмийн шинжтэй байдлаа цэргийн зэвсэгт хүчний жагсаалаар эхэлж байна гэдэг чинь юу гэж байгаа юм бэ? зогсоож болохгүй юу? Наадах аа?


Yндсэн хуулин дээр зөвхөн УИХ-ын өмнө тангараг өргөнө гэж байдаг юм. Төрийн тэргүүний ёслолын ажиллагаа гэдэг бол зүгээр хэн нэгний хийж байдаг ажил биш, төрийн тэргүүний ёслолын ажиллагаа гэдэг бол өөрөө утга агуулгатай зүйл шүү дээ. Яагаад цэргийн жагсаал хийж байгаа юм бэ?


Су.Батболд:
-Цэргийн жагсаал хүлээж авах, Зэвсэгт хүчний ерөнхий командлагчийн хувьд зэвсэгт хүчинтэйгээ мэндчилэх асуудал тангараг өргөх ёслолоос тусдаа байгаа. Бүрэн эрхийн хугацаа нь дуусч байгаа Багабанди ерөнхийлөгч ч гэсэн мөн өнгөрсөн Даваа гаригт мөн хүндэт харуулж жагсааж зэвсэгт хүчинтэйгээ салах ёс гүйцэтгэсэн байгаа. Тэрэнтэй адилхан энэ бол ёслолын дүрэм, журамд ороогүй, тэрнээсээ тусдаа асуудал гэж бодож байна. 


Хоёрдугаарт, цэргийн дэглэмийг харагдуулсан ч юмуу,нэг их тийм гаж буруу юм шиг харагдахгүй байхаа гэж бид үзэж байна. Ийм учраас Ёслолын алба, ажлын хэсэг, Батлан хамгаалах яам, Зэвсэгт хүчний жанжин штабтай ярилцаж байгаад ийм байдал байх нь зүйтэй, цаашдаа бүр энийг хэвшүүлье гэж бодож байгаа.


Д.Лүндээжанцан:
-Яг болохгүй гэсэн хууль хаа байгаа юм бэ? Цэргийн жагсаал явж, туганд хүндэтгэл илэрхийлэх, концерт тоглох, хүчит бөхийн барилдаан болох эд нар чинь, тангараг өргөх ёслол бол Төрийн ордон дотроо Их танхимд болоод бусад нь тангараг өргөхтэй холбоогүй, тэрнийг тойрсон ийм л арга хэмжээнүүд байна шүү дээ. Тийм учраас улсын хүч цэрэгтээ, цэргийн хүч жагсаалдаа гэж бас нэг хийморийн асуудал юм.

 
Э.Бат-Yүл:
-Наадах чинь болохгүй шүү дээ. Болиулж болохгүй юу? Та бялдуучиж болно, зөвшөөрөгдсөнөөс бусад нь хориотой шүү.


Д.Лүндээжанцан:
-Би бялдуучилсан юм биш. 


Э.Бат-Yүл:
-Ардчилсан ёсонд зөвшөөрөгдсөнөөс бусад нь хориотой шүү дээ. Ганцхан УИХ-д тангараг өргөчихөд л болно. Цэргийн жагсаал явуулж болохгүй, цэргийн дэглэмтэй улс биш шүү дээ. Ерөнхийлөгчийн засаглал руу орох гэж ядаж байх юм. Ким Чен Ир, Моамар Каддафи шиг.  Цэргийн толгойлогч болохгаэж байгаа арга ядсан арга. Наадах чинь мөд генерал болно шүү. Энийг би дэмжихгүй.


Д.Лүндээжанцан:
-Н.Энхбаярыг УИХ-ын даргын үүрэгт ажлаас чөлөөлөх тухай УИХ-ын тогтоолын батлая гэсэн саналаар санал хураалт явуулъя.


Зөвшөөрсөн 38


Татгалзсан 3


Бүгд 41


92.7 хувийн саналаар уг тогтоол батлагдлаа.

 
Н.Энхбаярыг УИХ-ын гишүүнээс чөлөөлөх тухай УИХ-ын тогтоолыг батлая гэсэн саналаар санал хураалт явуулъя.


Зөвшөөрсөн 28


Татгалзсан 13


Бүгд 41


68.3 хувийн саналаар тогтоол батлагдлаа.


Дараагийн хэлэлцэх асуудалдаа оръё. Монгол Улсын иргэнд газар өмчлүүлэх тухай хуульд өөрчлөлт оруулах тухай болон Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хуулийн төсөл, Тогтоол хүчингүй болсонд тооцох тухай УИХ-ын тогтоолын төслийн анхны хэлэлцүүлгийг явуулъя. Дээрх тогтоолын төслийн талаар Байгаль орчны болон Эдийн засгийн байнгын хорооны хамтарсан дүгнэлтийг сонсоё. Дүгнэлтийг УИХ-ын гишүүн Байнгын хорооны дарга Раднаа танилцуулна.


Ч.Раднаа:
-УИХ-ын дэд дарга, эрхэм гишүүд ээ,


Монгол Улсын Засгийн газар болон УИХ-ын гишүүн Баяртсайханаас санаачлан боловсруулсан Монгол Улсын иргэнд газар өмчлүүлэх тухай хуульд өөрчлөлт оруулах тухай, Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хууль, Тогтоол хүчингүй болсонд тооцох тухай УИХ-ын тогтоолын төслийг хэлэлцэх эсэх асуудлыг УИХ-ын чуулганы 2005 оны 6-р сарын 10-ны өдрийн нэгдсэн хуралдаанаар хэлэлцэж төслийг анхны хэлэлцүүлэгт бэлтгүүлэхээр Эдийн засгийн болон Байгаль орчны байнгын хороонд шилжүүлсэн билээ. 


Дээрх төслийг анхны хэлэлцүүлэгт бэлтгэсэн тухай асуудлыг Эдийн засгийн болон Байгаль орчны байнгын хорооны 2005 оны 6-р сарын 22-ны өдрийн хамтарсан хуралдаанаар хэлэлцээд дараахь нэгдсэн санал дүгнэлтийг УИХ-ын чуулганы нэгдсэн хуралдаанд оруулж байна. 


Монгол Улсын Засгийн газар болон УИХ-ын гишүүн Баяртсайханаас санаачлан боловсруулсан Монгол Улсын иргэнд газар өмчлүүлэх тухай хуульд өөрчлөлт оруулах тухай, Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хууль, Тогтоол хүчингүй болсонд тооцох тухай УИХ-ын тогтоолын төслийг Монгол Улсын Их Хурлын чуулганы хуралдааны дэгийн 22-ын 9-д зааснаар нэгтгэн нэг төсөл болгон хэлэлцэх нь зүйтэй гэж байнгын хороодын хамтарсан хуралдаанаар үзэж төслийн анхны хэлэлцүүлгийг хийлээ.


Монгол Улсын иргэнд газар өмчлүүлэх тухай хуулийн 4-ийн 1-ийн 1-д заасан зориулалтаар Монгол улсын иргэнд газрыг нэг удаа үнэгүй өмчлүүлэх тухай энэ хуулийн заалтыг дагаж мөрдөх хугацааг Засгийн газар 2, УИХ-ын гишүүн Баяртсайхан 3 жилийн хугацаагаар сунгах, Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуулийн хэрэгжилтийн хугацааг Засгийн газар 2 жилд гэснийг 4 жилд, УИХ-ын гишүүн Баяртсайхан 2 жилд гэснийг 5 жилд гэж өөрчлөх зарчмын зөрүүтэй саналтай байсан бөгөөд байнгын хороодын хамтарсан хуралдаанд УИХ-ын гишүүн Баяртсайхан саналынхаа үндэслэлийг гишүүдэд тайлбарлаж уг саналыг хамтарсан хуралдаанд оролцсон гишүүд 100 хувийн саналаар дэмжлээ.


Харин Монгол Улсын Засгийн газраас өргөн мэдүүлсэн Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хуулийн төслийн 1, 3 дугаар зүйл, Тогтоол хүчингүй болсонд тооцох тухай УИХ-ын тогтоолын төслийг хамтарсан хуралдаанд оролцсон гишүүд санал нэгтэй дэмжсэн болно.


УИХ-ын эрхэм гишүүд ээ,


Монгол Улсын Засгийн газар болон УИХ-ын гишүүн Баяртсайханаас санаачлан боловсруулсан Монгол Улсын иргэнд газар өмчлүүлэх тухай хуульд өөрчлөлт оруулах тухай, Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хууль, Тогтоол хүчингүй болсонд тооцох тухай УИХ-ын тогтоолын төслийг анхны хэлэлцүүлгээр батлуулах нь зүйтэй гэж хоёр байнгын хороо үзсэн тул төслийг анхны хэлэлцүүлэгт бэлтгэсэн тухай асуудлаар Эдийн засгийн болон Байгаль орчны байнгын хорооноос гаргасан нэгдсэн санал дүгнэлтийг хэлэлцэж хууль тогтоолын төслүүдийг баталж өгөхийг та бүхнээс хүсье. Анхаарал тавьсанд баярлалаа.


Д.Лүндээжанцан:
-Байнгын хорооноос, ажлын хэсгээс асуух асуулттай гишүүд асуултаа асууя.


Ж.Наранцацралт:
-Асуудлын гол нь Монгол улсын иргэнд газар өмчлүүлэх тухай хууль хэрэг зэрэг хэрэгжиж байгаатай холбоотойгоор авч үзэх ёстой гэж бид үзэж байгаа. Жишээ нь, хугацаа нь 4, 5 гээд өөрчлөөд Монгол улсын иргэнд газар өмчлөх хуулийн хэрэгжилтэнд ямар үр дүн гарч байгаа талаар тооцоо хийсэн үү? Яагаад гэхээр ер нь хууль хугацаандаа байна уу, эсвэл өөрчлөх үндэслэлүүд энэ хуулинд зарчмын өөрчлөлтүүд оруулах, иж бүрэн өөрчлөлт оруулах ийм шаардлага байгаа юм шиг санагдаж байгаа юм. Тийм учраас ажлын хэсгээс болон байнгын хорооноос одоо яг энэ хууль хэрэгжиж эхэлснээс хойш Монгол улсын иргэнд газар өмчлөх асуудал, ялангуяа аж ахуйн нэгжийн хувьд ч гэсэн, иргэдийн хувьд ч гэсэн ямархуу байдалтай байгаа вэ? 


Энэ хугацааг нь сунгасанаас ч юмуу, тодорхой хэмжээгээр хойшлуулснаас энэ хуулийн хэрэгжилтэнд ямар өөрчлөлт орох вэ? хугацаагүй болгочихож болохгүй байсан юм болов уу?


Хоёрдугаарт, Монгол улсын иргэнд газар өмчлөх хуулинд Yндсэн хууль зөрчсөн нэлээн хэдэн заалтууд бий л дээ. Энэ заалтуудаа бас авч ярих цаг нь Байнгын хороо болон бусад ажлын хэсэг холбогдох байгууллагуудад болоогүй юмуу, зөвхөн хугацааг 2 жилээр юмуу, 3 жилээр хойшлуулснаар энэ хууль хэрэгжих болон бусад зорилгоо хэр зэрэг хангах вэ?


Ч.Раднаа:
-Монгол улсын иргэнд гэр бүлийнх нь хэрэгцээнд зориулаад хашаа байшингаа барьж амьдрахад нь зориулж нэг удаа улсаас үнэгүй олгох газрыг олгож байгаа үйлчлэл зогсчихоод байгаа. Энийг хөдөлгөж өгөх юм, ямар ч гэсэн хууль санаачлагчид 2, 3 жил гэж байгаа, байнгын хороон дээр яриад энэ хууль бол саяны монгол улсын иргэнд хашаа байшингийнхаа газрыг авч чадаагүй улсад ямар ч байсан 3 жил үйлчлэх болох нь. 


Хоёрдугаарт, Монгол улсын иргэнд газар өмчлүүлэхдээ гэр бүлээ тэдний өмнө батлагдсан байх ёстой гэдэг заалт алга болж, хэдийд ч гэр бүл боллоо гэсэн 3 жилийн дотор авна, үнэгүй хувьчилж авах эрх чөлөөтэй. 


Гуравдугаарт, Монгол улсын иргэн хашаа байшингийнхаа газрыг үнэгүй авахдаа зөвхөн Эрдэнэт, Булган, Улаанбаатараас өөр газруудад авахаар байсан. Хөдөөнийхөн. Энийг Эрдэнэт, Дарханд чөлөөтэй болгож өгч байгаа. Зөвхөн Улаанбаатарт л авъя гэвэл шилжиж ирээд Улаанбаатарын иргэн болж байгаад авах. Бусдад нь шилжсэн шилжээгүй дуртай газраа авахаар чөлөөтэй болгож өгч байгаа. Ийм 3 юм болж байгаа. Хүчин зүйлтэй өөрчлөлт орж байгаа, том өөрчлөлт орж байгаа.


Энийг хугацаагүй болгочихож болоогүй юмуу гэхээр хугацаагүй болгочихвол бүр амар. Гэхдээ санаачлагч гараагүй байна л даа. Тэгэхээр санаачилж орж ирсэн улсуудын санаачилсан хүрээнд нь хуулиа хэлэлцье. Тэрнээс хугацаагүй болгочиход болохгүй юм байхгүй. Тийм хууль хүн санаачлаад ороод ирвэл болохгүй юм ерөөсөө байхгүй. Бараг хугацаагүй байсан ч зөв юмаа гэж би үзэж байгаа.


Ж.Наранцацралт:
-Энэ хуулийг баталчихаар газар хувьчлах асуудалтай чинь зөрчилдөнө шүү дээ. Газар өмчлөлийн хууль чинь хэрэгжиж байгаа нь хүнд байгаа шүү дээ. Хэдэн айлуудад л одоо байгаа хашааных нь байгаа газарт нь үнэмлэх олгож байгаа болохоос биш өнөөдөр Монгол улсын ямар ч иргэдээс газар өмчлөлийн хуулийнхаа дагуу газар өмчилж авч байна уу, үгүй юу гээд хэн ч асуусан энэ хууль маань хэрэгжиж байгаа асуудал маань эхний ээлжинд их муу яваад байгаа шүү дээ. Тийм учраас ямар үр дүн түлхэц өгч байгаа юм бэ гэж асуугаад байгаа юм шүү дээ. Хугацаагий нь хойшлуулаад дахин гэр бүл болж байгаа улсуудад. Одоо байж байгаа хашаанд нь газар өгч байгаа шүү дээ. Тэрнийг л асуугаад байгаа юм. Эсвэл яах ёстой юм, нэг л хуулинд нь тийм юм хийхгүй бол.


Ч.Раднаа:
-Монгол Улсын иргэн газар өмчилж авахад ямар түлхэц нэмэр болох юм бэ гэж түрүүнд хэлсэн. Ер нь өгөхөө больчихсон байсныг өгөхөөр болж байгаа юм. Өгч байгаа юм чинь хатуу юмуу, шалгуур ихтэй, даваа олонтой тийм юмыг ерөөсөө хуулиндаа хөнгөлж өгөх арга байна уу, еще бодол санаа байна уу гэж. Одоогоор санаачилсан юм алга, гэхдээ Монгол улсын иргэнд гэр бүлийн хэрэгцээнд нь зориулж нэг удаа үнэгүй олгох газар дээр анх хууль гаргахдаа чөлөөтэй тавьж өгсөн шүү дээ. Зөвхөн олж авсан газрыг нь өмчлүүлэх биш, ерөөсөө газар хүнийг ч гэсэн хашаа байшингийн газаргүй, орон сууцанд амьдардаг улсуудыг ч газартай болгох, тусад нь талбай зааж өгөх, энд тэндямар талбай боломж байдаг юм, дүүрэгт чинь, аймагт чинь, суманд чинь, тэгээд орон сууцныханд газар өгдөг талбай гаргаад тэнд нь өг.


Зөвхөн хашаа байшинтай улсуудад өгөөд зогсох тийм хууль биш юм л даа. Саяныхаар бол зөвхөн Эрдэнэт, Дархан, Улаанбаатараас өөр газар амьдардаг улсууд авч болдоггүй байсан бол бас Дархан, Эрдэнэтэд нь чөлөөтэй болгож өгч байгаа. Бас өмчилж авахад нь энэ жаахан ч гэсэн түлхэц болсон байх гэж бодож байна. Газар өмчилж авахад нь анх хууль гаргахдаа нэлээд бодолцож чөлөөтэй болгохыг зорьсон юм. Одоо өмчлөөд авсны дараа эзэмшиж байгаагаас нь бараг хямдхан төлбөртэй болгоод өгсөн. Хугацааны хувьд урьд нь шахдагийн учир бол энэ хугацаандаа шахагдаад маш хурдан авах болов уу, төрийн байгууллагууд нь ч гэсэн маш хурдан энийгээ зохион байгуулаад 2 жилийн дотор ард иргэдийн ихэнх, дийлэнх нь газартай болоод авчих юм болов уу гэж бодсон, бас санаанд хүрсэнгүй л дээ.  Одоо ард иргэд авахад тэрнээс чинь болоод байна, хугацааны хувьд ийм иргэнд өгөхгүй гээд байна, энд тэгэхгүй байна гээд байдаг нь улам л чөлөөтэй боллоо гэж үзэж байгаа.


Эхдээ яаж мэдэх вэ дээ, еще юунаас болчихоод байгаа юм, нарийн юмыг мэдэж байж ч магадгүй юм. Миний хувьд боломжийн хэмжээний чөлөөтэй болж байна гэж үзэж байна.


А.Бакей:
-Наранцацралт гишүүний асуулттай ойролцоо асуулт байна. Монгол улсын иргэнд газар өмчлүүлэх тухай хууль гараад багагүй хугацаа өнгөрсөн ч гэсэн энэ хуулийн хэрэгжилт удаашралтай байна. Аливаа хууль хэрэгжилт нь удаашралтай байна гэдэг чинь тэр хуулинд хугацааны хүчин зүйлээс гадна гол нь тэр харилцааг зохицуулж байгаа механизм, хөшүүрэг нь ажиллахгүй байгаагийн шинж байгаа юм.


Тийм учраас за яахав энэ хугацааг сунгах нь зайлшгүй хэрэгтэй зүйл, энэнтэй санал нийлж байгаа, ганцхан зөвхөн хугацааг сунгаснаас энэ хууль хэрэгжилт нь сайжраад илүү их олон иргэн газар өмчлөх, газрыг эргэлтэнд оруулах асуудал явчихгүй байх гэж бодож байна л даа. Тэгэхээр зэрэг хэрэгжихгүй байгаа шалтгааныг хамгийн гол нь зохицуулж байгаа механизмаас нь айгаад энэ хуулиндаа еще илүү механизмын шинжтэй нэмэлт, өөрчлөлт оруулж болохгүй байсан уу?


Ч.Раднаа:
-Энэ хуулийн хувьд төсөл санаачлагчдын хэмжээнд байнгын хороо хэлэлцэж байгаа шүү дээ. Ер нь өмчлөх ажил удаашралтай байгаагийн шалтгаанууд янз бүрээр ярьдаг л даа. Тэр механизмыг олж засах шаардлага харин хэр байдаг юм. Миний бодож байгаагаар эзэмшиж байгаа, өмчилж байгаа хоёр өнөөдөр ер нь адилхан болчихоод байгаа л даа, эзэмшиж байгаа газрынхаа дээр байгаа байшинг ч барьцаалдаг, зардаг, худалддаг, бэлэглэдэг, банкинд барьцаалдаг, зээл авдаг, өмчилж байгаа нь ч мөн адилхан, төлбөр нь адилхан. Тийм учраас дээр нь сайн дурынх гээд хуулиндаа заачихсан, өмчилж авсан ч дур, аваагүй ч дур. Тэгэхээр энэ дээр удаашралтай юм байж магадгүй юм, яахав түрүүний Наранцацралт гишүүний хэлдэг шиг хугацаагүй болчихоод, сайн дурын юм чинь авах нь авна биз, авахгүй нь авахгүй биз гээд тавибал тавих л юм.


Тэгвэл авах хүн нь еще цөөрөх байх, эзэмшиж байга газар дээрээ байгаа байшин барилга, хашаа байшингий нь барьцаалдаг, худалддаг, бэлэглэдэгийг нь нэлээд хорьсон шийдвэр гаргаадахвал өмчлөл рүү их тэмүүлнэ л дээ. Гэхдээ энэ бол бас тийм сайн шийдвэр биш, хүн чинь эзэмшиж байгаа газар дээрээ байгаа байшингаа өнөөдөр бид зарж л байгаа шүү дээ. Худалдаж байгаа, барьцаалж байгаа, бэлэглэж байгаа. Энийг нь зогсоочих юм бол ард түмэнд заавал өмчилсөн газрынхаа байшинг л чи барьцаал, зар, худалд, бэлэглэ гээд ингээд явчихвал ард түмэнд чирэгдэлтэй болох байх. Тэгвэл өмчилж авах ажил маш хурдан явах нь явна, гэхдээ арай л сайн дурынх гэчихээд тэгээд байх нь бас эвгүй юм болов уу даа.


Д.Лүндээжанцан:
-Асуулт дууслаа. Санал хураалтандаа оръё.


Монгол Улсын иргэнд газар өмчлүүлэх тухай хуулийн 41 дүгээр зүйлийн 2 дахь хэсгийн “2005 оны” гэснийг “2008 оны” гэж өөрчлөх, санал гаргасан УИХ-ын гишүүн Н.Баяртсайхан, Эдийн засгийн болон Байгаль орчны байнгын хороо дэмжсэн байна. Уг саналын томъёоллоор санал хураалт явуулъя.


Зөвшөөрсөн 35


Татгалзсан 3


Бүгд 38


92.1 хувийн саналаар уг санал дэмжигдэж байна.


Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуулийн 4-р зүйлийн “2 жилд” гэснийг “5 жилд” гэж өөрчлөх, санал гаргасан УИХ-ын гишүүн Н.Баяртсайхан, Эдийн засгийн болон Байгаль орчны байнгын хороо дэмжсэн байна. Уг саналын томъёоллоор санал хураалт явуулъя.


Зөвшөөрсөн 32


Татгалзсан 7


Бүгд 39


82.1 хувийн саналаар уг санал дэмжигдэж байна.


Байнгын хорооноос гаргасан зарчмын зөрүүтэй саналаар санал хурааж дууслаа. Эдийн засгийн болон Байгаль орчны байнгын хорооноос дээрх хууль, тогтоолын төслүүдийг анхны хэлэлцүүлгээр нь батлах горимын санал гаргасан байна. Энэ горимын саналыг дэмжье гэдгээр санал хураая. 


Зөвшөөрсөн 35


Татгалзсан 4


Бүгд 39


89.7 хувийн саналаар анхны хэлэлцүүлгээр батлах горимын санал дэмжигдэж байна. Горимын санал дэмжигдсэн учраас Монгол улсын иргэнд газар өмчлүүлэх тухай хуульд өөрчлөлт оруулах тухай хуулийг бүхэлд нь батлая гэсэн саналхураалт явуулъя.


Зөвшөөрсөн 37


Татгалзсан 2


Бүгд 39


94.9 хувийн саналаар Монгол улсын иргэнд газар өмчлүүлэх тухай хуульд өөрчлөлт оруулах тухай хууль батлагдлаа.


Монгол улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хуулийг бүхэлд нь батлах санал хураалт явуулъя.


Зөвшөөрсөн 37


Татгалзсан 2


Бүгд 39


94.9 хувийн саналаар Монгол улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулах тухай хууль батлагдлаа.


Тогтоолыг хүчингүй болсонд тооцох тухай УИХ-ын тогтоолыг бүхэлд нь батлах санал хураалт явуулъя.


Зөвшөөрсөн 36


Татгалзсан 3


Бүгд 39


92.3 хувийн саналаар Тогтоолыг хүчингүй болсонд тооцох тухай УИХ-ын тогтоол батлагдлаа.


Монгол Улсын иргэнд газар өмчлүүлэх тухай хуулийг дагаж мөрдөх журмын тухай хуульд өөрчлөлт оруулж байгаа болохоор байнгын хороон дээр нэгтгэдэг биз дээ, хоёр санаачлагчийн хоёр хууль нэгтгэгдээд тэгээд түрүүнд нийлүүлээд батлагдсан гэж ойлгож байгаа шүү.


Дараагийн хэлэлцэх асуудалдаа оръё. Сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эд хөрөнгийн тухай хуульд нэмэлт, өөрчлөлт оруулах тухай, Газрын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай хуулийн төсөл, Хууль хэрэгжүүлэх зарим арга хэмжээний тухай УИХ-ын тогтоолын төслийн анхны хэлэлцүүлгийг явуулъя. 


Одоо хуулийн төслийн талаар Дэд бүтцийн болон Эдийн засгийн байнгын хорооны хамтарсан дүгнэлтийг сонсоё. Дүгнэлтийг УИХ-ын гишүүн Н.Баяртсайхан танилцуулна.


Н.Баяртсайхан:
-УИХ-ын дэд дарга, эрхэм гишүүд ээ,


Газрын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай хуулийн төсөл, Сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эд хөрөнгийн тухай хуульд нэмэлт, өөрчлөлт оруулах тухай хуулийн болон Хууль хэрэгжүүлэх зарим арга хэмжээний тухай УИХ-ын тогтоолын төслүүдийг 2005 оны 6-р сарын 10-ны өдөр УИХ-ын нэгдсэн хуралдаанаар хэлэлцэж анхны хэлэлцүүлэгт бэлтгүүлэхээр Байгаль орчин, Дэд бүтцийн болон Эдийн засгийн байнгын хороодод шилжүүлсэн юм.


Байнгын хороодын 2005 оны 6-р сарын 22-ны өдрийн хамтарсан хуралдаанаар дээр дурьдсан хуулийн төслүүдийг анхны хэлэлцүүлэгт бэлтгэсэн тухай хэлэлцээд дараах саналыг оруулж байна. Yүнд:


1.УИХ-ын гишүүн Энхболд, Пүрэвдорж нар Сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эд хөрөнгийн тухай хуулийн 18-р зүйлийн холбогдох заалттай нийцүүлэх зорилгоор Газрын тухай хуульд нэмэлт оруулах тухай хуулийн төслийн 1-р зүйлийн 1 дэх хэсгийг нийтийн зориулалттай орон сууцны байшингийн суугчид, өмчлөгчдөд зориулагдсан ногоон байгууламж, зүлэг, мод, хүүхдийн тоглоомын талбай, сүүдрэвч, явган хүний болон авто машины зам, машины зогсоол зэрэг барилгын нормын дагуу барих, эсвэл баригдсан байгууламжийг арчлан хамгаалах зориулалтаар сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эд хөрөнгийн тухай хуулийн 4-ийн 1-ийн 6-д заасан орчны газрыг Сууц өмчлөгчдийн холбоонд ашиглуулж байхаар өөрчлөн найруулах, УИХ-ын гишүүн Дамиран нийтийн зориулалттай орон сууцны байшингийн орчны газрын ерөнхий төлөвлөгөөг аймаг, нийслэл, дүүргийн газрын асуудал эрхэлсэн алба болон хот байгуулалтын алба хамтран батлах, УИХ-ын гишүүн Раднаа Сууц өмчлөгчдийн холбооны гүйцэтгэх захирал гэрээнд зааснаас өөр зориулалтаар орчныхоо газрыг ашигласан бол гарсан зөрчил, хохирлыг бүрэн барагдуулсны дараа энэ хуульд заасан журмын дагуу дахин хүсэлтээ гаргаж байхаар хуулийн төсөлд нэмэлт оруулах нь зүйтэй гэж үзлээ.


2.УИХ-ын гишүүн Баяртсайхан, Эрдэнэбүрэн нар тухайн орон сууцны байшингийн суугчид, өмчлөгчдөд зориулагдсан орчны газрыг зориулалтаар нь ашиглаж байгаа байдалд Сууц өмчлөгчдийн холбооны эрх барих дээд байгууллага болох бүх гишүүдийн хурлаас хяналт тавьж байх асуудлыг сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эд хөрөнгийн тухай хуульд, УИХ-ын гишүүн Баяртсайхан нийтийн зориулалттай орон сууцны байшингийн орчны газрын үзлэг, тооллогыг улсын хэмжээнд явуулж дуусгах хүртэлх хугацаанд иргэн, аж ахуйн нэгж байгууллагад шинээр газар эзэмшүүлэх, ашиглуулах асуудлыг түдгэлзүүлэх асуудлыг Засгийн газарт даалгах талаар хууль хэрэгжүүлэх зарим арга хэмжээний тухай УИХ-ын тогтоолын төсөлд тус тус нэмж тусгах талаар санал гаргасныг байнгын хороодын хамтарсан хуралдаанд оролцсон гишүүдийн олонх дэмжсэн болно.


Газрын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай хуулийн төсөл, Сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эд хөрөнгийн тухай хуульд нэмэлт, өөрчлөлт оруулах тухай хуулийн болон Хууль хэрэгжүүлэх зарим арга хэмжээний тухай УИХ-ын тогтоолын төслүүдийн талаарх зарчмын зөрүүтэй саналын томъёоллыг та бүхэнд тараасан байгаа.


УИХ-ын эрхэм гишүүд ээ,


Газрын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай хуулийн төсөл, Сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эд хөрөнгийн тухай хуульд нэмэлт, өөрчлөлт оруулах тухай хуулийн болон Хууль хэрэгжүүлэх зарим арга хэмжээний тухай УИХ-ын тогтоолын төслүүдийг анхны хэлэлцүүлэгт бэлтгэсэн тухай асуудлаар Байгаль орчны, Дэд бүтцийн болон Эдийн засгийн байгын хороодын хамтарсан хуралдаанаас гаргасан санал дүгнэлт болон зарчмын зөрүүтэй саналыг хэлэлцэн шийдвэрлэж өгөхийг та бүгдээс хүсье. Анхаарал тавьсанд баярлалаа.


Д.Лүндээжанцан:
-Байнгын хорооны дүгнэлттэй холбогдуулан асуулт асуух гишүүд асуултаа асууя.


Р.Амаржаргал:
-2-р заалт нь Дамиран гишүүний оруулсан санал байна гэсэн тэрнийг жаахан тодруулаад тайлбарлаад өгөхгүй юу, ямар учиртай заалт орох гээд байгаа юм. Одоо СӨХ-дээс байнга саналыг нь асуухгүйгээр шийдээд байх юмуу?


Ц.Дамиран:
-Хуулийн төсөл санаачлагч энэ хуулийн 441-ийн 4, 5-д энэ орчны газрыг ашиглуулах шийдвэрийг аймаг, нийслэл, сум, дүүргийн Засаг дарга нар гаргахаар ингэж оруулж ирсэн юм. Газрын хуулийг бид хамгийн сүүлд батлахдаа зөвхөн нийслэл, аймаг, сумын Засаг дарга нар нь, дүүргийг өгөхөөр зэрэг будлиад байдаг юм. Хуучин бид Газрын хууль мөрдөж байхад давхардаад өгч байсан. Нийслэлийн засаг дарга, дүүргийн засаг дарга нар нь газрыг өгдөг байх үед их будлиан гарсан, ерөнхий төлөвлөгөө нь алдагдаад, дүүрэг дураараа тэнд нэг газар өгдөг, хот нь нэг шийдвэр гаргадаг ингээд хоёр өөр болчихоод байсан юм. Орчны газрыг баталгаажуулахдаа барилгын норм, дүрэм, хэсэгчилсэн ерөнхий төлөвлөгөөг үндэслээд газрын асуудал эрхэлсэн байгууллага, хотынхоо ерөнхий архитектортой хамтарч ерөнхий төлөвлөгөөг нь баталж өгч байя гэсэн. Энийг үндэслээд нийслэл болон дүүргийн засаг дарга нь шийдвэр гаргаж өгч байг гэсэн ийм үндэслэлээр энэ заалтыг оруулсан байгаа.


Хоёрдугаарт, техникийн алдаа болсон байна. Нийтийн зориулалттай орон сууцны байшингийн орчны газрын ерөнхий төлөвлөгөөг аймаг, нийслэл, сумын газрын асуудал эрхэлсэн алба, ерөнхий архитектор хамтарч батлана гэсэн. Дүүрэг гэдэг үг байхгүй юм. Дүүрэг гэдэг үгийг протоколоос үзээрэй, өчигдрийн байнгын хорооны протокол дээр дүүрэг гэдэг үг байхгүй шүү. Аймаг, нийслэл, сумын газрын алба болон ерөнхий архитектор хамтран баталж байя. Энэний үндсэн дээр гаргахгүй бол ерөөсөө орон сууцны байшин болгон ийм зориулалттай байгаа. Зарим сүүлийн үеийн байшин байна, дээр 50, 60 оны үед барьсан байшин байгаа. Одоогийн мөрдөж байгаа норм дүрэм дээр үндэслээд яг тэр шинжлэх ухааны үндэстэй мэддэг, мэргэжлийнх нь байгууллага төлөвлөгөөг нь баталбал илүү зохистой юм болов уу гэсэн байдлаар энэ саналыг гаргасан юм.


Р.Амаржаргал:
-Дамиран гуай байшин барихад чинь орчны талбай чинь байшингийнхаа зурган дотор ороод баталгаажаад явдаг юм байгаа биз дээ? Яахаараа заавал тусдаа тийм юм гаргаж ирэх гээд байгаа юм бэ? би ганцхан юманд санаа зовоод байна л даа, аягүй бол яг энэ заалтыг барьж аваад дахин сум, нийслэл, аймгууд бүгдээрээ энэ газрын асуудлыг бүгдийг нь эргэж харах вий гэж айгаад байна. Тэгээд бас нэг хэдэн гарын үсэг зурдаг товарищууд гарч ирээд нөгөө хэдэн байгаа СӨХ-г дээрэлхээд салахгүй болов уу гэж айгаад байна. Энэ заалтын утгыг би тэрнээс л айгаад байгаа юм.


Ц.Дамиран:
-Yнэхээр ийм баталсан ерөнхий төлөвлөгөөгүйгээр газрыг баталгаажуулна гэдэг их төвөгтэй болно. Маргаан их гарна. Тэртээ тэргүй энэ чинь тухайн орон сууцны орчны барилгын анх байгуулсан ерөнхий төлөвлөгөө нь байж байгаа шүү дээ. Тэрнийгээ үндэслэнэ. Одоо яг тэр орчинд нь хүүхдийн тоглоомын талбай, машины зогсоол, явган хүний зам, зүлэг нь яг зурагныхаа дагуу байна уу? зарим хот байгуулалтын бодлогоор энэ нь хотын барилгажсан  талбайг нягтруулах ийм бодлоготой байгаа. Тэгэхэд бид 50, 60 оны үед барьсан 3, 4 давхар байшингуудыг мэдээж ирээдүйд чинь нягтруулна шүү дээ. 


Хоёрдугаарт, байшингуудын хооронд 50, 60 метр юмуу, дунд нь орон сууц юмуу, барилга барьчих бололцоотой газар нь бид нар үлдээж л авах ёстой шүү дээ, хот байгуулалтын бодлогоор.


Ж.Наранцацралт:
-Энэ хуулийг нэлээд их ярилцаад нэлээд нухацтай ярьж байж гаргах ёстойхууль байсан л даа. Тэгээд яахав бид нар ямар ч байсан яаруу сандруу, юу шийдэх гээд байгаа нь мэдэгдэхгүй, яах гээд байгаа нь мэдэгдэхгүй, дараа нь хэрэгжүүлэхэд их төвөгтэй ийм элдэв бусын өөр асуудлууд гарч ирэх ийм л юм дандаа яриад байдаг болчихоод байгаа юм. Яагаад гэхээр энэ байнгын хорооны хуралд манай байнгын хороо оролцож байхад би байгаагүй юм. Энэ хуулийг хэлэлцэх эсэх асуудал дээр нь ч гэсэн би өөрийнхөө саналыг гишүүддээ маш тодорхой хэлж байсан юм. Ингэж бид нар түүхий юм хийж болохгүй, энэ маш түүхий байна, энэ хууль гараад бид нар ерөөсөө асуудлыг шийдэхгүй, ерөөсөө л худлаа хууль гаргасан тийм байдал үүсгэчих гээд байгаа учраас бид нар их анхааралтай ярих гэсэн юм. Заавал нэг хууль гаргасан болгох гээд суугаад байгаа байхгүй юу. Энэ хуулийг гаргаснаар юу шийдэх гээд байгаа нь ч ойлгомжгүй. 


Одоо бүр 2 дахь хэлэлцүүлэгт орохдоо бүр холион бантангий нь хутгаад хаячихсан байж байгаа, энэ дотор. Жишээ нь Дамиран гишүүн энийг сайн мэдэж байгаа шүү дээ. Энэ чинь байшин барих зөвшөөрөл олгохдоо орчны ерөнхий төлөвлөгөөг хамтад нь баталдаг, маш тодорхой хотын ерөнхий төлөвлөгөө болон хэсэгчилсэн ерөнхий төлөвлөгөө баталдаг журамтай. Гэтэл энэ дээр давхар юутай ч гэнэ үү хамтарч хэлэлцэнэ гээд маш олон асуудлуудыг энэ дээр урд нь тогтчихсон асуудлуудыг эргэж задлаад тэгээд түрүүний Амаржаргалын хэлдэг үнэн шүү дээ. Дахин энэ дээр чинь хэсэгчилсэн ерөнхий төлөвлөгөө батлах өөр горим орж ирээд нөгөө ирэгдийн хурал юуг нь батлах вэ, нөгөө засаг дарга юуг нь батлах вэ? ерөнхий архитектор юуг нь батлах вэ гэсэн энэ зарчмыг чинь алдагдуулаад  ийм л хууль бид нар дахин хэлэлцэх гээд цаг алдаад сууж байгаа байхгүй юу. Yнэхээр бид нарт ийм цаг байгаа юм бол бид нар энэ хуулийг бүр нарийвчлан дахин авч үзье л дээ, хэдүүлээ энийг зоригтой, заавал энийг гаргасан болгоод бид нар нэг хууль баталсан нэр зүүгээд байх шаардлага байхгүй юм шиг санагдаад байгаа юм. 


Би ийм л асуудлыг урд нь ярьж байсан, одоо энд орон сууц өмчлөгчдийн холбоонд тодорхой эрхүүд өгөхөөр байна, өгч болно, энийг ярилцах ёстой. Гэтэл ямар төрийн институцтэй байгууллага билээ, ямар хуулийн этгээд билээ, ямар өмч хөрөнгөтэй билээ, энийг арчлан хамгаалах хяналт тавих хөрөнгийг нь гаргаж өгөхгүй байж бид нар ийм хоосон хуулиар асуудлыг зохицуулаад байх боломжгүй байгаа юм.


Тийм учраас миний ерөнхий санал бол бид энэ хуулийг ингэж зүгээр нэг ганц хоёр үг оруулаад өөрчилсөн болоод хууль гаргах гээд суугаадх эрэггүй, энэ бол чухал хууль, тийм учраас энэ хуулийг дахин харж үзмээр байгаа юм. Би энийг л байнгын хороодод ярилцаад хэдүүлээд шийдчихээд энийг дахин нэг ямар зүйл шийдэх гэж байгааг нь сайн тодорхойлж ирээд хүндрэлтэй асуудлууд өргөн барьсан хүмүүст байгаа юу гэвэл байгаа. Yнэхээр орон сууцны доторх зам талбайг хяналт тавих, норм нормативыг нь батлах, тэнд ашиглалтын тодорхой горимууд тогтоож өгч хуульчлах ийм асуудлууд байгаа юу гэвэл байгаа юм. 


Тэгэхээр энийг ийм аргаар шийдэж болохгүй байна гэсэн ерөнхий байр суурьтай байгаад байгаа юм. Миний асуултууд энэ дээр бас Эдийн засгийн байнгын хороо, Байгаль орчны байнгын хооо ямар бодолтой байгаа юм бол?


Ч.Раднаа:
-Ер нь хууль санаачлагчид тулгамдсан асуудлыг шийдэхэд гол анхаарлаа тавьдаг юм шиг байгаа юм. Ер нь асуудал байна.  Гол нь Сууц өмчлөгчдийн холбооны эрх зүйн байдлын тухай хуулинд СӨХ газар ашиглах тухай заалт байгаа. Гэхдээ газрын харилцааг зохицуулсан суурь хуулиндаа байхгүй байна. Ашиглуулах гэдэг дотор зөвхөн гадаадын иргэн гээд явчихсан. СӨХ-д ашиглуулах тухай 44-ийн чинь дараа 441 гэсэн хэсэг оруулж өгч байгаа.


Ер нь энэ зохицуулах ёстой асуудал уу гэвэл зохицуулах ёстой асуудал, нийслэл Улаанбаатарт л зөвхөн байгаа юм биш шүү дээ, бүх аймгуудад, томоохон сумдад, Хөтөл, Зүүнхараа юу байдаг юм, сумын төвд хүртэл байна. Ингээд ард иргэдийн тулгамдсан асуудал юм шиг байгаа юм, энийг шийдэхэд болохгүй юм байхгүй. Ерөөсөө энэ чинь барилга орон сууцны барилга барилаа гэхэд ерөнхий төлөвлөгөөтэй, тэнд нь ногоон байгууламж ямар хэмжээтэй байх юм, зам талбай, хүүхдийн тоглоомын талбай, ямар хэмжээтэй байх юм гэдгийг норм, нормативаар нь бодоод гаргаад тавьчихсан юм байдаг, энэ рүү нь дайрч ороод байшин барилга бариад, нарыг нь хаагаад ингээд бариад байгаад хамаг учир байгаа юм.


Энэ бол төлөвлөлтөнд муугаар нөлөөлөх юм байхгүй, тэртээ тэргүй хот газрыг төлөвлөхөд тэр орчны бүс буюу орон сууцны тоглоомын талбай, амралт, зугаалгын бүс дотор ямар ч барилга төлөвлөхгүй, тэрний цаад талд хотоо төлөвлөнө шүү дээ, тийм л норм, нормативтай юм чинь. Тэгэхээр энэ цаг үеэ олсон болсон асуудал гэж би үзэж байна. Байнгын хороон дээр ч гэсэн гишүүд ингэж үзсэн.


Ч.Авдай:
-Наранцацралт, Амаржаргал гишүүдийн хэлсэн үгийг би зүйтэй асуудал гэж бодож байна. Энэ яараад бүх юмаа сайн үзсэнгүй, жижигхэн юман дээр тойруулаад юм гаргачихаар хойд талын зуслангууд ямар байгаа билээ, хуучин ерөнхий нэг хашаатай байдаг байсан бол одоо байшин бүхэн хашаатай, дунд байгаа айлууд зусландаа гарахдаа юмаа үүрч, хашааны гаднаас явж байна шүү дээ. Энэ хууль ингээд гарах юм бол 3, 4 байшин нийлээд нэг СӨХ-д хамаарагддаг. Тэр бүгд чинь хашаатай болоод ерөөсөө орон сууцны дундуур чинь машин техник явах ямар ч аргагүй болоод ингээд ийм хачин юм, Улаанбаатар чинь төвөгтэй болно.


Хоёрдугаарт, хот төлөвлөлтийнхөө асуудлыг ярихдаа аягүй бол СӨХ-с зөвшөөрөл авах нь байна шүү дээ. Асуудал байх нь байгаа, гэхдээ энэ хууль нэлээн судлагдаж байж, ярьж хөөрч байж, энэ хотынхоо архитектор, хотынхоо орон сууцны асуудлыг хариуцсан конторуудтайгаа ярьж хөөрч байж ингэж гаргахгүй бол энэ их төвөгтэй асуудал болоод хэрүүл дээр хэрүүл болохоос энэ ашиг өгөхгүй.  Ийм л юм болох гээд байх шиг байна, энийг юу гэж бодож байгаа юм. Би эртээд ч хэлж байсан, нэгэнт энийгээ ярих юм бол байшингийн подвалын асуудлаа яриачээ. Өвөрмонгол орон сууцны дагуу манайх шиг, одоо барьж байгаа шиг ийм л юмнуудтай байсан л даа. Наачихсан юмнуудаа авч хаяад гудамжаа өргөтгөөд, ингээд хуучин хотын төвд байсан муусайн жижиг байшингуудаа нураагаад тэр орон дээр нь өндөр байшингууд бариад тэнд айлуудаа оруулаад ингээд явсан. Тийм ирээдүйгээ харж энэ хуулийг гаргахгүй хэдэн хүний амбицид орж ийм юм гаргах юм бол энэ чинь ерөөсөө юм болохгүй унах нь ээ гэсэн ийм юмыг эртээд хэлж байсан, одоо ч хэлье гэж бодож байна. Энэ бол байнгын хороод маань хариулах юм байдаг юмуу, үгүй юмуу, би бас Эдийн засгийн байнгын хороон дээр сууж л байсан, хэлж л байсан. 


Ч.Раднаа:
-Одоо орчны газар чинь байгаа шүү дээ. Хуулиараа орчны газартай байна. Орчны газарт тийм тийм юм орно гээд хуульчлагдчихсан эд шүү дээ. Энэ дотор барилга байшин төлөвлөхгүй эд нар нь хуульчлагдчихсан шүү дээ. Одоо хашаад авбал болох л газар, гэхдээ одоо хашсан газар нэг ч байхгүй. Ер нь инженерийн шугам сүлжээний ажил явуулахад ч юмуу, машин техник явахад, хүн хар явахад боломжгүй болгох нөхцөл байхгүй шүү дээ. Яагаад гэвэл орон сууц чинь өөрийнхөө авч байгаа дулааныг явуулахгүй гэдэг, усаа аваачихгүй гэдэг, тогоо аваачихгүй гэдэг тийм орон сууц харанхуй, хөлдүү суугаад байхгүй, инженерийн шугам сүлжээ чөлөөтэй явна. 


Тэр орон сууцанд явж байгаа улсууд чинь машин техник хэрэглэнэ шүү дээ, өөрсдийнхөө очих машины зам талбайг гаргалгүй яадаг юм бэ? юу гэж хаачих юм бэ? өөрсдөө явганаар очих зам талбайгаа гаргалгүй яахав дээ. Мөн СӨХ-с зөвшөөрөл авахгүй шүү дээ, хот төлөвлөхдөө. Тэр орчны газар дотор нь оруулахгүй, юугаа төлөвлөнө үү, хотын эрх шүү дээ. Одоо ч гэсэн СӨХ-н орчны газар дотор чинь барилга байшин төлөвлөхгүй л байгаа шүү дээ. Тэгээд л энэ чинь явчихдаг юм байгаа. Өөр юм байхгүй шүү дээ. Амбиц биш юм даа. Амбиц гэвэл нэг амьтны төлөө гүйгээд байвал амбиц гэхсэн, энэ чинь монголын сая гаруй хүмүүс орон сууцанд амьдарч байгаа, энэ олон амьтны төлөө амбицлана гэж юу байхав дээ, энэ чинь харин зөв л юмны төлөө санаа нэгдсэн асуудал биз дээ.


Нэг хүний төлөө юмуу, нэг байшингийн төлөө, нэг баарны байшин орчны газарт барих гээд лоббидож гүйгээд байгаа бол саяны шүүмжлэлийг хүлээж авахсан. Хэнд ч ашиггүй, энэ бүгдийг нь орчны газарт нь байшин барилга барихгүй, хамгаалаад авна гэдэг чинь бүх л ард түмэнд, энэ орон сууцанд амьдардаг бүх хүнд хэрэгтэй эд шүү дээ. Тэрнээс нэг хүнд хэрэгтэй, ганцхан санаачилсан Мөнх-Оргилд л хэрэгтэй, Оюунд л хэрэгтэй эд биш шүү дээ. Нийт монголын орон сууцанд амьдарч байгаа хот хөдөөгүй бүх хүнд хэрэгтэй шүү дээ.


Ч.Авдай:
-Хэрэгтэй нь хэрэгтэй, гэхдээ өмнө нь нэгэнт хууль гараад барилгын норм, дүрмээрээ орчны газар заагдаад, энэ нь тодорхой байж байх юм бол хуулиа хэрэгжүүлэх, барилгынхаа норм, дүрмээ барих, барилгаа хүлээж авахдаа тэр норм дүрмийнхээ дагуу гадна орчныхоо талбайг үлдээдэггүй байсан. Ийм юман дээрээ хяналт тавина уу гэхээс ингэж хууль гарах юм бол энэ чинь миний түрүүний хэлдэгээр хэсэг хэсгээрээ баахан хашаа бариад энэ чинь ерөөсөө явах аргагүй боллоо. Энийг хууль санаачлагчдаас гадна хариуцсан газрын албаны улсууд энэ хотын архитектор энэ улсуудаас тодруулж асуугаад болох юмуу, үгүй юмуу гэдгийг тодруулж хэлэх хэрэгтэй байна шүү дээ.


Д.Лүндээжанцан:
-Бүгд Найрамдах Польш Улсаас Монгол Улсад суугаа онц бөгөөд бүрэн эрхт Элчин сайд Шиштов Дивницкий гуай манай чуулганы үйл ажиллагаатай танилцаж байна. Дивницкий гуай Монгол улсад ажиллах хугацаа нь дуусч байгаа. Энэ хооронд Монгол-Польшийн хамтын ажиллагааг хөгжүүлэхэд их идэвх зүтгэлтэй ажилласан. Ингээд Шиштов Дивницкий гуайд баяр хүргэж, цаашдынх нь ажил үйлсэд амжилт хүсье. /алга ташив/


Ингээд ажлын хэсгийн микрофон өгье.


Жаргалсайхан:
-Сууц өмчлөгчдийн холбооны дээд зөвлөлийн гүйцэтгэх захирал. Авдай гишүүний асуусан асуултанд сууц өмчлөгчдөө төлөөлж энэ хуулийг оруулахад оролцож байгаагийнхаа хувьд хариулъя гэж бодож байна. Сууц өмчлөгчдийн холбоодын хуулинд орчны гарыг ашиглах тухай асуудал нь орчихсон, хоёр жил хэрэгжихгүй байгаад байгаа юм. Шалтгаан нь юу гэхээр Газрын хуульд энэ асуудал ороогүй байна гэсэн ийм шалтгаан хэлдэг. Ийм ч асуудлаар бид нарт тодорхой хэмжээний тоглоомынхоо талбай, орчныхоо газрыг дуртай нь ирээд байшин барьчихаад байгаа явдлыг зогсоож өгөөчээ гэдэг асуудал тавихад Газрын хуульд өөрчлөлт оруулж энэ ашиглах тухай асуудлыг чинь оруулж байж шийднэ гэдэг байсан. Нэгдүгээр шалтгаан нь энэ юм.


Хоёрдугаарт, энд хатуухан шиг хэлэх юм бол газрын албаныхан болоод өнөөдөр тодорхой хэмжээгээр энд сууж байгаа газрын асуудлыг хэлэлцэж байгаа асуудлууд дотор энэ ажлыг үндсэндээ хяналт тавьж чадахаа байчихаад байгаа шүү дээ. Яагаад гэхээр өнөөдөр зөвхөн 23-р байшингийн өмнө зөвхөн машин зогсож байгаа талбай дээр нь 3 гарааш барьснаас 23-р байшингийн өмнө өнөөдөр суугчид нь ногоон талбай, зүлгээ хамгаалахын тулд тэнд бараг хоорондоо зодоон болоод байж байна.


Хоёрдугаарт, Чингэлтэй, Сүхбаатар дүүргээс сонгогдсон гишүүд өөрсдөө мэдэж байгаа. Бусад нь байшингаараа тойроод явдаг бол бас ажиглаж байгаа байх гэж бодож байна. Өнөөдөр машин байтугай явган хүн явж чадахаа байчихаад байгаа шүү дээ, дуртай нь хүүхдийн тоглоомын талбайг нь буулгаад, дуртай нь модыг нь хөрөөдөөд тайраад, энэ чинь энийг баталж, энэ асуудлыг бас иргэний нийгмээ байгуулъя гэж байгаа бол үндсэндээ энэ асуудлаа даруйхан шийдэж өгөхгүй бол зүгээр л нэг Газрын хуулиар зохицуулна гээд хойш нь тавихад амархан байхаа. 


Гол асуудал нь эндээ байгаа юм шүү, бид модоо тайруулах гээгүй, хүүхдийнхээ талбайг нураах гээгүй асуудал ярьж байгаа болохоос өнөөдөр газар хуваарилах асуудлыг, тэрэн дээр барилга барих асуудлыг СӨХ шийдэх гээгүй юм гэдгийг хэлмээр байна.


Ш.Батсүх:
-Энэ асуудалтай холбогдуулж саналаа хэлье. Хуулийн 12-ын 4-ийн 8-д холбооны нэрийн өмнөөс орон сууцны байшингийн дэвсгэр болон орчны газрыг ашиглуулах тухай хүсэлтийг Газрын тухай хуулийн 44-р зүйлд заасны дагуу зохих шатны Засаг даргад гаргах, газар ашиглах гэрээ байгуулах гээд заагаад өгчихсөн хуулийн зохицуулалт нь байж байгаа юм. Тэгэхээр ямар хүн нь Газрын хуулинд энэ асуудал ороогүйгээс болж хэрэгжих гээд байна гээд хэлчих юм, манай газрын асуудал эрхэлсэн байгууллага бол энэ асуудлуудаа үе шаттай шийдэж явж байгаа. Бид өнгөрсөн 2 жил хагасын хугацаанд газар өмчлөлийн бэлтгэл ажлыг хангах гэж асар их өртөгтэй, асар их цаг зарсан мэргэжлийн ажлуудыг хийж гүйцэтгэсэн. Ингээд өнөөдөр төсөв мөнгөний бололцоо бүрдээд урд нь би хэлэлцэх асуудал ярихад ярьж байсан. Бололцоо бүрдээд Азийн хөгжлийн банкны төслөөс хэмнэгдсэн мөнгөнөөс 40 мянган ам.доллар зөвшөөрүүлээд Улаанбаатар хотын нийтийн эдэлбэр газар ашиглалтын зургийг хийгээд энэ зургийн үндсэн дээр СӨХ-ийн хуулийн 12-ын 4-ийн 8-ыг хэрэгжүүлэх ажлыг зохион байгуулаад эхэлж байгаа. Тэгэхээр энэ хуультай хуульгүй зохион байгуулагдаад хийгдчихэд болох ажил байгаа юмаа гэдгийг л урд нь би бас мэргэжлийн байгууллагыг толгойлж байгаагийн хувьд ярьсан.


Энэ жил үе шаттай, бэлтгэл ажлуудтай, төсөв хөрөнгөтэй, бас тодорхой цаг хугацаа шаардсан мэргэжлийн ийм л ажил. Цаашдаа улсын хэмжээгээр энэ ажлыг хийнэ гэх юм бол төсөв хэрэгтэй байгаа, тэгээд мэргэжлийн байгууллага, мэргэжлийн хүмүүс гарч хэмжилт зураглалууд хийгдэж байж энэ орчны газар гэж алиныг нь хэлээд байгаа юм бэ гэдгээ тодорхойлж байж эзэмшүүлэхгүй бол хууль гарангуут шууд энэ орчны газар нэг нэг хүн хэлээд ашиглуулчихаж болохгүй л байсан байхгүй юу. Тийм учраас өнөөдөр хүртэл энэ хууль хэрэгжилгүй явж ирсэн юм. Бид хэрэгжүүлэхээр зохион байгуулалтын арга хэмжээ авчихаад цаашдаа нийт төв суурин газруудад энэ ажлыг зохион байгуулна гэх юм бол улсын төсвөөс асар их хөрөнгө шаардагдана шүү. Энийг бас дашрамд хэлье гэж бодож байна.


Б.Төмөрхуяг:
-СӨХ-н энэ газрыг бид баталгаажуулахгүй гэсэн тийм асуудал яриагүй. Энд юу яригдаж байсан гэхээр хэрвээ бид СӨХ дээр газар ашиглуулах тухай гэрээ байгуулсан тохиолдолд бид СӨХ-с төлбөр авах ёстой болж байгаа байхгүй юу. Тэгэхээр СӨХ юу гэдэг вэ гэхээр бид төлбөр төлөхгүй гэдэг. Нэг гол ийм асуудал байж байгаа.


Хоёрдугаарт, Батсүх дарга сая хэллээ, үнэхээр Улаанбаатар хотын кадастрын зураг хийгдэж дуусч байна, энэний дараа бид нар бас нэг шийдэх асуудал бол одоо энэ 1-р давхрын өргөтгөл гээд маш эмх замбараагүй болчихсон, энэ асуудлыг яаж цэгцлэх вэ гэдэг нь хуримтлагдсан хэвээрээ байж байгаа. Энэ нь дараа нь давхар тэд нарын газар нь болох юмуу, өнөөдөр бид тэрнийг нь бүртгээгүй л байна л даа. СӨХ тэр орон сууцны өргөтгөсөн хэсэг гээд энд чинь маш их зөрчил үүсч эхэлж байгаа юм. Тэгэхээр энийг нь бид зохицуулах, энэнтэй холбогдуулаад хамгийн чухал асуудал шийдэх ёстой юм бол өнөөдөр энэ орчны газар гэдэг томъёоллыг хийх ёстой хамгийн гол хууль бол хот байгуулалтын тухай хууль байгаа юм. Тэр хууль хаа ч байхгүй, одоо дөнгөж ажлын хэсэг байгуулах гэж байна.


Ингээд маш их олон асуудлууд хуримтлагдчихсан байгаа учраас энийг шууд хэрэгжүүлэх бололцоо тааруухан байсан юм.


Т.Бадамжунай:
-Юуны түрүүнд Батсүх, Жаргалсайхан, Төмөрхуяг эд нарыг ажлын хэсгийн нөхдүүд гэж ойлгосон. Буруу ойлгож байсан юм шиг байна. Ядаж хууль оруулж ирэхийнхээ өмнө ажлын хэсэг нэг ойлголтонд хүрчихсэн байж байгаад орж ирдэг бол гишүүд бид нар арай итгэл үнэмшилтэй кноп дарах байх гэж бодож байна. Ийм байдлаар асуудалд хандаж болохгүй.


Хоёрдугаарт, энэ хуулийг жаахан тайван хандаач гэдэг хүсэлтийг түрүүнд чуулганаар орж ирэхэд нь санал болгож хэлсэн. Тийм учраас саяны Наранцацралт гишүүний хэлдэг олон санаатай миний санал нийлж байна. Өнөөдөр нийгмийн өмнө, гишүүдийн өмнө асуудал болж хүндрэл учруулж байгаа бас иргэдийн хүсэлт болж байгаа зүйл мөн үү гэвэл мөн, энд бид нар хариу гаргаж, тэр иргэдийг тайван амгалан байх, гаргаж байгаа санал хүсэлтийг нь барагдуулах үүрэг бид нарт байгаа. Гэхдээ энэ бол өнөөдөр хууль гарахаар тэр үүрэг биелэх, хууль гарахгүй бол биелэхгүй гэсэн асуудал биш. Өмнө нь тэр иргэдийг бухимдуулахгүй байх эрх зүйн үндэслэлүүд нь бүгд байгаа. Энд сууж байгаа эрхэм гурван төрийн албан хаагчид энэ ажлыг хийх ёстой. Мөн төрийн бус СӨХ-н байгууллага энийг хийх ёстой.


Энийг хийх хугацаа санасанаар хурдан хэрэгжихгүй нь ойлгомжтой. Энэ юмнуудаа хийгээгүйгээс болж хөндлөнгөөс нь асуудлыг шийдэх гэж бид нар арай яаран орж байна. Энэний цаана олон хүчин зүйл байгаа. Өнөөдрийн миний ойлгож байгаагаар хотын хөгжлийн стандарт нарийвчлагдан гаргагдаж дуусаагүй байна. Өнөөдөр тухайн байшингийн гадна талд байгаа зогсоол талбай, ногоон байгууламж гэдэг нь өнөөгийн шаардлагаар стандарт нь одоо энэ байгааг гэж ойлгох уу? маргааш шинээр бий болгох уу гэдэг бол асуудал байгаа юм гол нь. Бид өнөөдөр байгаа энэ орон зайг байгаагаар нь байх юм шиг бодоод хамгаалах тухай асуудал яриад байгаа. Тийм биш байхгүй юу.


Ийм учраас бид нар энэ асуудлыг жаахан тайван, олон талаас нь, хотын хөгжил байна, цаад талд нь олон аж ахуйн нэгж хөрөнгө оруулагч, хувийн хэвшлийнхний хүсэл байна. Энэ бүхнийг давхар тооцож юм хиймээр байна.


Хоёрдугаарт, хотын хөгжлийн маань гол үндэс болсон газар дор байгаа инженерийн байгууламжуудынхаа хүчин чадлыг ашиглахын тулд Монгол улс ядуу орон анхаарах ёстой. Хотын нягтаршилт зайлшгүй явагдах ёстой. Тэр битгий хэл өнөөдөр нэг байшингийн доод талд бензиний колонк барина шүү дээ, бид нар цаашдаа. Гэх мэтээр хөгжлийн шаардлагууд юмнууд байгаа юм. Тийм учраас ганцхан талаас нь ашиглуулъя гэдэг үг нэмэхийн тулд энэ хууль руу ингэж хуулирмааргүй байна. Нухацтай авч үзээд асуудлыг шийдмээр байна.


Нөгөө талаар газрын албаны нөхдүүд СӨХ-н нөхдүүдийг хүндэтгэлтэй авч үзэж асуудлыг хурдан шийдмээр байна. Yнэхээр одоо байгаа бололцоогоор шийдээд хэмжээ хязгаарт нь энэ нь баталгаатай та нөхдүүдийн гэрээгээр хамгаалах хуулийн чинь 4.1.6-д байгаа заалтын чинь дагуу хамгаалах газар чинь энэ шүү гээд заагаад өгчихмөөр байгаа юм. Тэрнийг нь өгөхгүй урдаас нь мөнгө төгрөг гэсэн юм яриад тэгээд асуудлыг хүндрүүлээд сууж байж болохгүй.


Тийм учраас би энэ бүхнийг нуршиж ярилгүйгээр байнгын хорооны дарга Дамиран хот хөгжлийн талаар өнөөдрийн яригдаж байгаа асуудлаар олон зүйлийг мэдэх учраас энэ удаа асуудлыг жаахан нухацтай авч үзэх талаас нь хойшлуулж өгөөчээ гэвэл санал нийлэх үү гэж асуумаар байна. Одоо энэ гаргах гэж байгаа заалтууд юман дээр ч гэсэн хоорондоо уялдахгүй зөрчилтэй зүйлүүд олон байгаа.


Ц.Дамиран:
-Түрүнд Жаргалсайхан дарга товчхон дурдсан. Сууц өмчлөгчдийн холбооны эрх зүйн байдлын тухай хуульд СӨХ нь орчныхоо газрыг гэрээний үндсэн дээр ашиглаж болно гэсэн ийм хуулийн заалт байгаа юм. Гэтэл амьдрал дээр болохоор Газрын хуулин дээрээ газрын хуулийг ашиглах 44-р заалтан дээр зөвхөн гадаадын аж ахуйн нэгж, гадаадын иргэн газар ашиглахаар оруулчихсан юм байна. Гэтэл бид нар Газрын хуулийн концепцийг хийхдээ Монгол улсын иргэн, аж ахуйн нэгж газрыг ашиглаж болно, эзэмшиж болно, өмчилж болохоор ийм концепцоор хийсэн. Яг 44-р зүйл дээр болохоор Монголын иргэн, аж ахуйн нэгж газар ашиглаж болохгүй юм шиг ийм заалт орчихсон байгаа юм.


Хэрвээ энэ СӨХ-н газрын асуудлыг шийдлээ ч гэсэн ард нь өчнөөн олон асуудал шийдэгдээгүй үлдчих гээд байгаа юм. Жишээ нь, өнөөдөр бид нар гудамжинд байгаа ТYЦ-д байна шүү дээ. ТYЦ-г бид нар эзэмшүүлэхгүй яг амьдрал дээр хуулинд заалт байхгүй. Ашиглах гэрээ байгуулаад 1, 2 жилээр сунгаад явж байгаа шүү дээ. Yнэхээр Наранцацралт, Бадамжунай гишүүний саналуудтай зарим талаар санал нийлж байгаа юм. Энийг жаахан нухацтай олон талаас нь авч үзэх нь зүйтэй юм шиг байгаа юм. Би өчигдөр хэлэлцүүлгийн явцад дүүргийн Засаг дарга, нийслэлийн Засаг дарга газрын асуудлыг зэрэг мэдээд ирэхээр яаж будлиантуулдагийг бид нар амьдрал дээр үзсэн шүү дээ. Тэгэхээр зэрэг бид нар дүүрэг гэдэг үгийг оруулж ирсэн учраас Нийслэлийн газрын алба, аймаг нийслэлийн газрын алба, сумынх нь газрын алба хот байгуулалтын алба, ерөнхий архитектор хамтраад орчныхоо газрын ерөнхий төлөвлөгөөг баталсны үндсэн дээр шийдвэр гаргаж байхаар заалт оруулж өгч байгаа юм.


Хоёрдугаарт, СӨХ-д эзэмшүүлэх газрын юуг 15 жил гээд шууд заачихсан байгаа. Энэ дээр бас эргэж яримаар юм шиг байна лээ. Жишээлбэл, СӨХ-н эзэмшил газар дээр хот байгуулалтын нормыг ийм байж болно шүү дээ. Гэтэл 15 жил гэрээ байгуулчихаар яах юм бэ? Хоёрдугаарт, СӨХ-той тохирсон гэсэн ийм заалт ороод байгаа юм. Гэтэл СӨХ чинь хууль эрх зүйн ямар чадавхитай байгууллага билээ. Тохиролцоно гэдэг чинь ерөөсөө хууль эрх зүйн хувьд хууль эрх тэгш, адил эрхтэй субъектүүдийн хооронд үүсдэг харилцаа шүү дээ. Гэтэл 564 дээр СӨХ-н орчны газарт хийх засвар үйлчилгээ, газар ухах, барьсан байгууламжийг нь буулгах зэргээр орчны газарт томоохон өөрчлөлт оруулахаар бол мэргэжлийн байгууллага СӨХ-той урьдчилан тохиролцож гэрээ байгуулна гэж байгаа байхгүй юу. Гэх мэтчилэнгээр эргэж харах юмнууд байх шиг байна.


Ц.Мөнх-Оргил:
-Энэ янзаараа цаашаа бид нар СӨХ-дод янз бүрийн шалтаг хэлээд олгодоггүй, энэ янзаараа байгаад байвал болох юм шиг яриад суугаад байх юм бол цаашаа ярих ч асуудалгүй болчихно л доо. СӨХ-д чинь орчны гэж бид нарын нэрлээд байгаа алга дарам газар шүү дээ. Бид нар хөл бөмбөгийн талбай шиг том том талбайнууд СӨХ-дод өгөх гээд байгаа биш. Хотын төвийн хэдэн байшингуудад бид нар юу ярьж байна гэвэл хааш хаашаагаа үсрээд 5, 5 метрийн газрыг л бараг орчны газар болгож өгөхөөс өөр аргагүй болчихоод байна шүү дээ, цаана нь өөр газаргүй болчихоод байна шүү дээ. Эсвэл энэ хуулийг эсэргүүцээд байгаа гишүүд тэр газруудыг нь нэг мөсөн өгч дуусаад энд тэнд нь ТYЦ хоршоо, баар, ресторанаар дүүргэчихээд, тоглоомын талбайнуудыг нь бүгдийг нь баар, ресторан болгочихоод тэрний дараа асуудал шийдэгдлээ, одоо орчны газрыг нь өгье гэж яриад байгаа юмуу? Энэ чинь угаасаа СӨХ-ын 2003 онд гарсан хуулиндаа орчныг газрыг нь өг, орчны газар ийм юм байна гэж хэлчихээд байгаа юмыг хийхгүй, хэрэгжүүлэхгүй, Газрын тухай хуулинд ийм нэмэлт өөрчлөлт оруулахгүй бол болохгүй гэж эсэргүүцээд байгаа юмыг л бид нар янзлая, оруулъя гээд байна шүү дээ.


Тийм л их орчны газрыг ойлгодог, хот байгуулалт төлөвлөлтийг ойлгодог байсан юм бол өдий болтол энэ асуудлыг шийдээд янзлаад ирэхгүй яасан юм бэ? Тэгээд нэг асуудал шийдье, оруулъя гэхээр асуудлын хүнд хэцүү, тал талаас нь нухацтай үзэх тухай асуудлыг яриад хойшлуулчихдаг. Тэгээд чуулган завсарлачихдаг, дахин 6 сар болдог, дахин 60, 70 СӨХ-д орчны газаргүй болдог, өөрсдөө СӨХ-доо дэмжихгүй, орчных нь газрыг өгөхгүй, зөвхөн хотын газар юм шиг ойлгож ингэж явсаар байгаад СӨХ-оо ч ач холбогдолгүй болгоод 2, 3 өрөө умаахай байрыг нь ч ач холбогдолгүй болгоод байр орон руугаа юун гал командын машин, түргэний тэрэг орох байтугай өөрсдөө арай ядан алхаж ордог ийм нөхцөл бүрдүүлчихээд хүмүүс тайван амьдрах нөхцөл нь бүрдэж байна гээд хотын нягтрал яриад байх юм бол энэ чинь утгагүй шүү дээ. 


Хот нягтарч болно. Гэхдээ тэндээ амьдарч сууж байгаа хүмүүстээ тав тухтай, ядаж траншейны нүхэнд ороод уначихгүй тийм нягтрал ч явмаар байна шүү дээ. Шинжлэх ухааны бодлоготой эрүүл нягтрал явмаар байна шүү дээ, тэр эрүүл нягтралаа явуул, хуулиар олгогдсон, Yндсэн хуулиараа олгогдсон тэр эрх, нөхцлийг нь бүрдүүлээд СӨХ-нх нь хуулиар байх ёстой гээд байгаа орчны газрыг нь өгөөдөх л дөө, илүү юм нэхээгүй байна шүү дээ. Орчны газар гэдэг чинь хүүхдийн тоглоомын талбай, сүүдрэвч, жаахан машины зогсоол, жаахан ногоон талбай, өөр юм яриагүй шүү дээ. Бид нар энийг хувьдаа аваад байгаа юмуу, ийм л юм орж ирэхээр ингээд нарийн ширийн шинжлэх ухааны ч юмуу, хот төлөвлөлтийн ч юмуу юм яриад асуудал хойшлуулаад байх юм бол бид нар том том асуудлуудаа хэзээ яаж барах юм бэ? өнөөдөр хүмүүсийнхээ амьдралын хамгийн наад захын шаардлагатай байгаа юмыг нь шийдчихье. Тэрний дараа хэдүүлээ том том бодлогоо ярья, бид нар шийдэж болохоор байна шүү дээ. 


Ж.Наранцацралт:
-Чиний асуудал руу ороогүй шүүү дээ, чиний гадаад харилцааны асуудлыг яриагүй, өөр өөрсдийн тогоон дотроо ярьж байна. Саналаа хэлж байна, хот байгуулалтын асуудлаа ярьж байна.


Ц.Мөнх-Оргил:
-Наранцацралт гишүүн ээ, бид нар асуудал ярьж байна. Ажлын хэсэгт та орсон, өөрөө ажлын хэсгийн хуралдаа ирэхгүй, байнгын хорооны хуралдаа ирэхгүй, асуудалд анхаарал хандуулахгүй мөртлөө орж ирээд нэгдсэн хуралдаан дээр буцаач гэсэн асуудал яриад байхаа боль л доо. Асуудлаа шийдэх гээд байгаа бол зарчмын... энэ чинь хот байгуулалтын асуудал биш, энэ чинь хүн тав тухтай амьдрах, гэр орондоо эрхтэй байх асуудал ярьж байна, ногоон зүлэгтэй, сүүдрэвчтэй байх тухай асуудал ярьж байна шүү дээ. Би иргэн хүнийхээ хувьд асуудлыг ярьж байна, Их хурлын гишүүний хувьд асуудлаа ярьж байна, та яагаад миний хууль оруулах эрхийг хасаад байгаа юм. Та байнгын хорооны хурал, ажлын хэсэг дээр очиж мэргэжлийнхээ зөвлөгөөг өг л дөө, хуралд нь ирэхгүй байж энд үймүүлээд байх юм.


О.Энхсайхан:
-Орж ирж байгаа хуулин дээр үнэхээр зарчмын зөрүүтэй саналтай байна, Наранцацралт, Бадамжунай гишүүдийн ярьж байгаатай санал нэг байна. Яагаад санал нэг байна гэхээр өнөөдөр хот байгуулалтын асуудал тийм амжилттай сайн явагдаж чадахгүй, тал талаасаа маш олон шахаатай, өнөөдөр Улаанбаатар хотод жижигхэн байшин барихын тулд эхлээд нийслэлийн засаг даргын захирамж гаргадаг, дараа нь байшин бариулах захирамж гаргадаг, тэгээд ерөнхий төлөвлөгөө, техникийн нөхцөл гээд ер нь бичиг баримт бүрдүүлэхэд доод тал нь 6 сар, тэрнээс дээш хугацаа шаардагддаг. Дээр нь СӨХ гэдэг байгууллага нэмэгдэж ороод эд нар нь хэзээ хурлаа хийж дуусаж бид нар барилга байгууламж барих гэж байгаа компани хувь хүмүүст зөвшөөрөл өгдөг болох юм, ийм асуудал нэмэгдээд хүндрэл үүсэх гээд байна шүү дээ.


Бид хүүхдийн талбай ч юмуу, эсвэл хүний машины гарцан дээр хотын газрын албаныхан байшин бариулах гэж байгаа юм биш гэж би тийм юм ерөөсөө огт байхгүй гэж бодож байна. Траншейны нүх рүү унаад доошоо ороод юмуу, эсвэл болохоо байчихаад байгаа юм байхгүй байх. Тийм учраас энэ хуулийг нэлээн иргэдийн эрх ашгийг хамгаалсан, бас бүтээн байгуулах гэж байгаа, ажил хийх гэж байгаа, тэр иргэдийгээ, компаниудынхаа эрх ашгийг хамгаалсан газар орчин, тохижилтын асуудлыг нь шийдсэн байх ёстой. Түрүүнд Бадамжунай гишүүн хэлж байна лээ шүү дээ. Улаанбаатар хотод газар хангалттай байна. Одоо ингээд бензин колонкууд гээд талаар дүүрэн. Энэ чинь барууны орнууд болон Азийн орнуудад байшингийн подволд л байдаг шүү дээ. 


Тийм учраас энэ юмнуудыг цэгцтэй нэг мөсөн оруулж ирэхгүй бол наадах чинь болохгүй, Сууц өмчлөгчдийн холбоо гэж газрын асуудал шийддэг тийм байгууллагыг нэмэх шаардлагагүй гэж үзэж байна. Эд нар нэгдсэн ойлголттой болох хэрэгтэй байна шүү дээ. Газрын албаныхан СӨХ-хон мөнгө төгрөг өгөхгүй гэдэг, газрын албаныхан мөнгө төгрөг авна гэдэг. 


Д.Лүндээжанцан:
-Асуултаа асууна шүү нөхөд өө, байнгын хорооны дүгнэлттэй холбогдуулж асуулт асуугаад байгаа юм шүү дээ. Тэгээд зарчмын зөрүүтэй саналууд дээрээ ярина, тэгээд энэ чинь анхдугаар хэлэлцүүлэг шүү дээ, дараа нь хоёрдугаар хэлэлцүүлэгт холбогдох байнгын хороонд шилжүүлнэ, тэндээ бас ярьцгаа.


Ц.Сүхбаатар:
-Байнгын хороон дээр анх ярьж байхад хэлэлцэх эсэх дээр иймэрхүү асуудлаа ярих байсан байх. Анхны хэлэлцүүлэг хийчихэж байгаа учраас яг хууль хэрэгжинэ, батлагдана гэж бодоод ганц нэг асуулт байна. Нийслэл хот, суурин газруудад хичнээн СӨХ байдаг юм бэ? СӨХ-н тухай ойлголт гишүүдэд янз бүр байдаг байх, миний ойлголтоор СӨХ маань өнөөдөр ямар түвшинд ажиллаж байгаа, энэ СӨХ ямар бүрэлдэхүүнтэй байдаг юм, хэдэн хүн энэ СӨХ-д ажилладаг юм, цалин хөлс ямаршуу байдаг юм? Энийг асуудгын учир нь СӨХ чинь орон сууцны оршин суугчдаасаа хэдэн төгрөг аваад хэдэн хүндээ цалин өгдөг ч юмуу, үгүй ч юмуу, орцон доторх хогоо цэвэрлэж чадахгүй хэл үгэнд орчихоод явж байгаа шүү дээ, яг энэ том ч бай, бага ч бай орчны газар эзэмшээд, ашиглаад, тэрнийгээ арчлаад хамгаалаад том үүрэг хүлээгээд явах бэлтгэл хангагдсан байгаа юмуу, үгүй юмуу? Яг хууль зүйн дагуу газар ашиглах хууль зүйн этгээд мөн үү, биш үү? 


Оршин суугаа орчны газрыг авлаа. Энэ дээр ямар үйлчилгээ хийхэв, энэний зардал гэж байнга гарна шүү дээ, талбай, хүүхдийн талбай байна, зүлэг модоо арчлана, энэ дээр СӨХ-хон нэг дарга сонгогдоод орон тооны бус ч юмуу, хэдэн өвгөчүүл голдуу тэтгэвэрийнхэн байдаг. Оршин суугчид нь загнаад гаргачихдаг мөнгийг нь өгдөггүй, тэгээд тэр сууц талбайгаа ашиглаад арчлаад явах бололцоо байгаа юмуу? 


Энэ хууль батлагдахаар хэрэгжихэд яг тэр орчны газраа ашиглах, хэдийнээс эхэлж ашиглах вэ гэдэг хугацаа яаж тогтоох юм бэ? одоо яг тооллого явуул гэж тогтоол дотор орж байна л даа, энэ хууль гарангуут СӨХ нөгөө эрхээ аваад тэрэн дээр үйл ажиллагаа явуулах бэлтгэл хэрэгтэй юу? 2005 оны хэдэн сард вэ? 2006 оноос уу? СӨХ хуулийн этгээд мөн үү, биш үү?


Нийслэлийн газрын албатай хоорондоо хот бодлоготой холбоотой яриад байна л даа. Тэгэхээр газрын алба яг тэр талбайнуудыг нь ашиглуулаад өгөх бэлтгэл байна уу, эсвэл бэлтгэл хангагдахгүй, СӨХ газар ашиглуулах ямар нэгэн шийдвэр гаргаж өгч таарна шүү дээ. Энэ бэлтгэл ажил хангагдаагүй гэж нийслэлийн газрын алба жишээлбэл, хотод үзэж байна уу?


Жаргалсайхан:
-Улсын хэмжээнд нийтдээ 456 сууц өмчлөгчдийн холбоод байгаа. Yүнээс Улаанбаатар хотод 270 гаруй холбоо ажиллаж байгаа. Энд хүний тоо цалин асуугаад байх шиг байна. Тухайн сууц өмчлөгчид өөрсдөө цуглаад цалингий нь тогтоодог, нийтдээ үйлчлэгч, жижүүрүүдтэйгээ нийлээд 2500 гаруй хүн байна, СӨХ дээр орон тоо гээд байдаг юм та бүхэн мэдэж байгаа нэг байцаагч, нэг дарга байдаг гээд байгаа. Энэ чинь сууц өмчлөгч дундаасаа сонгогдоод энэ жил та энэ засвар үйлчилгээний хөлсийг хуримтлуулаад энэ засвар үйлчилгээг гэрээний дагуу ажилчид олоод хийлгээч гэдэг байдлаар зохион байгуулагдаж явдаг.


Хуулийн этгээд эрхгүй нь үнэн, гэхдээ итгэмжлэгдсэн төлөөлөгч гэдэг утгаараа шүүхэд асуудлаа тавих, асуудлаа хурлаараа хэлэлцээд шийдэх юм нь бүгд аж ахуйн нэгжийн байгууллага шиг зохион байгуулагдаад явдаг гэж. 


Арчлан хамгаалалт, бэлтгэл хангагдаж байна уу, үгүй юу гэж асуугаад байх шиг байна. Ерөнхийдөө манай нийтийн зориулалттай орон сууцанд суудаг эрхэм гишүүд мэдэж байгаа байх, орц нь гэрэлтэй, орчин нь цэвэрхэн, тодорхой хэмжээгээр цонх нь хагархайгүй, хаалга нь хэмхэрхийгүй болсныг Сууц өмчлөгчдийн холбоод байгуулагдсаны ач тус гэж ойлгож явдаг. Хуучин орон сууцныхан зүрх нь болсон шугамаа засч байна гээд орц нь ямархуу байдалтай байсан тэндээ ямархуу байдалтай байсан нь өдийд ямар болж байгаа вэ гэдгийг мэдэж байгаа байх, би бол өөдөө гарч байгаа гэж бодож байгаа.


Улаанбаатар хотын 20 гаруй сууц өмчлөгчдийн холбоодуудын өнгөрсөн онд нийслэл Улаанбаатар хотынхон болоод яамныхантай хамтарч түвшин тогтоох үзлэг явуулсан. 70 гаруй хувь нь хөлөө олжээ гэсэн үндэслэлтэй байгаа. 30 гаруй хувь нь саяны зарим гишүүдийн яриад байгаа шиг муу байж болно. Гэхдээ хаалга нь эвдрээд уначихсан, цонх нь хагархай, хогондоо дарагдчихсан байшинг олоод ир гэвэл нэлээн эрж байж олох байх гэж би бардам хэлж чадна. Яагаад гэвэл энүүгээр өөдөө гарч өөд нь татагдаж байгаа.


Арчилж хамгаалах асуудлыг хүүхдийн тоглоомын талбайг сэргээж будах ажлыг хот хийдэггүй, СӨХ-д өөрсдөө хийгээд явж байгаа. Дээрээс нь тодорхой хэмжээгээр ногоо ургуулах, ногоон зүлэг хийлгэх асуудлыг мөн хот хийдэггүй, арчлан х амгаалах асуудлыг СӨХ-д хариуцаад явж байгаа. Одоо энэ орчны газрыг нь өгөхгүй гэхэд харин юмаа мэддэг, хуулиа мэддэг, сууц өмчлөгчид болоод холбоодын захирлууд юу гэж хэлэх вэ гэхээр орчны газар нь төрдөө байж байгаа юм чинь бид аваагүй байж энэ ногоон байгууламжийг тордох, хүүхдийн тоглоомын талбай будах асуудлыг хая гэдэг асуудал гарч ирнэ. Тийм учраас хананаас цаашхи юмаа хариуцаад явъя, гадна байж байгаа юмаа СӨХ-д биштөр нь хариуцаад яваг гэдэг асуудал гарах болов уу гэж эмзэглэж байна. Тэгэхээр энэ дээр тодорхой хэмжээгээр холбоодууд бас ахиц гараад байгаа юм шүү, энийг бас урамыг нь хугалахгүйгээр өөд нь татаад аваад явах талаар нь анхаараачээ гэж хэлмээр байна.


Ч.Авдай:
-Подволынхоо асуудлыг хамтад нь шидйэж болдоггүй юмуу? Нэгдүгээр давхрыг цааш нь түрээд барьчихсан юмнууд байна шүү дээ, тэрний газар хэний харьяанд байгаа юм бэ?


Жаргалсайхан:
-Энэ бол шийдэгдчихсэн асуудал, подвол хонгилын хэсэг нь сууц өмчлөгчдийн холбоодын дундын өмч мөн гээд заачихсан учраас холбооддоо байж байгаа шүү дээ. Yргэлжлүүлээд нэгдүгээр давхрыг барих асуудлыг хийц элемент өөрчлөх асуудлыг зөвшөөрөлтэйгээр тодорхой хэмжээгээр тухайн тэнд байж байгаа айлууд нь өөрсдөө өргөтгөх тухай асуудал яриад байгаа болохоос хэн нэгэн хүн ирээд манай байшинг залгаад юм барьчихаагүй байгаа. Тэгэхээр энэ чинь дундын өмчлөлийн эд хөрөнгө гэж үзээд түрүүчийнхээ хуулиар шийдэгдчихсэн асуудал. Подвол бол дундын өмчлөлийн эд хөрөнгө мөн гээд СӨХ-н өмч байгаа. 


Ч.Авдай:
-Гадагшаа жаахан жаахан юм нэмээд барьчихаад байна шүү дээ, тэрний чинь дор газар хэний харьяанд байгаа юм бэ? подвол хэнийх юм бэ?


Д.Лүндээжанцан:
-Гишүүд орж ирье. Ирц хүрэхгүй байна. Саналын томъёоллууд дээрээ санал хураана. Амаржаргал, Батболд, Батхүү, Баяртсайхан.


Нэг.Газрын тухай хуульд нэмэлт оруулах тухай хуулийн төслийн талаар: 1.Төслийн 1-р зүйлийн 1 дэх хэсгийг “6.4.Нийтийн зориулалттай орон сууцны байшингийн суугчид, өмчлөгчдөд зориулагдсан ногоон байгууламж, зүлэг, мод, хүүхдийн тоглоомын талбай, сүүдрэвч, явган хүний болон автомашины зам, машины зогсоол зэрэг барилгын нормын дагуу барих, эсхүл баригдсан байгууламжийг арчлан хамгаалах зориулалтаар Сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эдх өрөнгийн тухай хуулийн 4.1.6-д заасан орчны газрыг сууц өмчлөгчдийн холбоонд ашиглуулж болно” гэж өөрчлөн найруулах. Санал гаргасан УИХ-ын гишүүн Н.Энхболд, Л.Пүрэвдорж, Байгаль орчин, Дэд бүтэц, Эдийн засгийн байнгын хороод дэмжсэн санал байна. Уг саналын томъёоллоор санал хураалт явуулъя.


Зөвшөөрсөн 28


Татгалзсан 10


Бүгд 38


73.7 хувийн саналаар уг санал дэмжигдэж байна.


Э.Бат-Yүл:
-Хэний хуулийг хэлэлцэж, хэний хуулийг хэлэлцдэггүйгээ хэлж өгөөрэй.


Д.Лүндээжанцан:
-Энэ асуудлыг би Засгийн газарт тавьсан байгаа, Засгийн газрынхан одоо Газрын хуулийг оруулж ирнэ, тэгээд өөрийн чинь төсөлтэй хамтруулаад аль концепцийг сонгож авах вэ гэдэг асуудлыг ярих ёстой. 


2.Төслийн 1-р зүйлийн 2 дахь заалт буюу СӨХ-д газар ашиглуулахаар заасан 441 дүгээр зүйлийн 441.1 дэх хэсгийн “төв” гэснийг хасах, санал гаргасан  УИХ-ын гишүүн Н.Баяртсайхан, Байгаль орчин, Дэд бүтэц, Эдийн засгийн байнгын хороод дэмжсэн санал байна. Уг саналын томъёоллоор санал хураалт явуулъя.


Зөвшөөрсөн 27


Татгалзсан 12


Бүгд 39


69.2 хувийн саналаар уг санал дэмжигдэж байна.


3.Төслийн 1-р зүйлийн 2 дахь заалт буюу СӨХ-д газар ашиглуулахаар заасан зүйлийн 441.4 дэх хэсгийн “зохих шаардлага хангаагүй бол үндэслэлийг дурдсан мэдэгдлийг хүсэлт гаргагчид буцаан өгнө” гэснийг “хүсэлт нь энэ хуулийн 441.2-т заасан шаардлагыг хангаагүй бол 14 хүртэл хоногийн хугацаа тогтоон хүсэлт гаргагчид уг шаардлагыг хангах боломж олгоно. Хэрэв тогтоосон хугацаанд шаардлагыг хангаагүй бол уг хүсэлтийг буцаана” гэж өөрчлөх. Санал гаргасан УИХ-ын гишүүн Н.Баяртсайхан, Байгаль орчин, Дэд бүтэц, Эдийн засгийн байнгын хороод дэмжсэн санал байна. Уг саналын томъёоллоор санал хураалт явуулъя.


Зөвшөөрсөн 27


Татгалзсан 12


Бүгд 39


69.2 хувийн саналаар уг санал дэмжигдэж байна.


4.Төслийн 1-р зүйлийн 2 дахь заалт буюу СӨХ-д газар ашиглуулахаар заасан 441-р зүйлийн 441.9 дэх хэсгийн “биелүүлнэ” гэсэн үгийн даруу “СӨХ нь энэ хуулийн 441.6-д заасан гэрээнд дурдсан нөхцөл, болзлыг биелүүлнэ” гэж нэмэх, санал гаргасан УИХ-ын гишүүн Н.Баяртсайхан, Р.Эрдэнэбүрэн, Байгаль орчин, Дэд бүтэц, Эдийн засгийн байнгын хороод дэмжсэн санал байна. Уг саналын томъёоллоор санал хураалт явуулъя.


Зөвшөөрсөн 28


Татгалзсан 11


Бүгд 39


71.8 хувийн саналаар уг санал дэмжигдэж байна.


Э.Бат-Yүл:
-МАХН-ын гишүүдийн санаачилсан хууль явдаг болсон шүү. 6 сарын өмнө би Газрын хууль өргөн барьсан.


Д.Лүндээжанцан:
-Ингэж болохгүй, танхим дотор улс төржүүлж болохгүй. 


5.Төслийн 1-р зүйлийн 2 дахь заалт буюу СӨХ-д газар ашиглуулахаар заасан 441-р зүйлийн 441.10 дахь хэсгийн “газар ашиглах гэрээ” гэснийг “орчны газрыг ашиглуулах гэрээ” гэж өөрчлөх, Н.Баяртсайхан, Р.Эрдэнэбүрэн гишүүдийн гаргасан санал, Байгаль орчин, Дэд бүтэц, Эдийн засгийн байнгын хороод дэмжсэн санал байна. Уг саналын томъёоллоор санал хураалт явуулъя.


Зөвшөөрсөн 24


Татгалзсан 15


Бүгд 39


61.5 хувийн саналаар уг санал дэмжигдэж байна.


6.Төслийн 1-р зүйлийн “63.1.16.энэ хуулийн 441.10, 441.11-д заасныг зөрчсөн бол иргэнийг хөдөлмөрийн хөлсний доод хэмжээг дөрвөөс арав дахин, албан тушаалтныг хөдөлмөрийн хөлсний доод хэмжээг хориос дөч дахин нэмэгдүүлсэнтэй тэнцэх хэмжээний торгууль ногдуулах” гэсэн 4 дэх хэсгийг хасах, Н.Баяртсайхан, Р.Эрдэнэбүрэн гишүүдийн гаргасан санал, Байгаль орчин, Дэд бүтэц, Эдийн засгийн байнгын хороод дэмжсэн санал байна. Уг саналын томъёоллоор санал хураалт явуулъя.


Зөвшөөрсөн 25


Татгалзсан 14


Бүгд 39


64.1 хувийн саналаар уг санал дэмжигдэж байна.


7.Төсөлд “Сууц өмчлөгчдийн холбоонд ашиглуулах орчны газрын ерөнхий төлөвлөгөөг аймаг, нийслэлийн газрын асуудал эрхэлсэн алба болон хот байгуулалтын алба хамтран батална” гэсэн заалт шинээр нэмэх. Дүүргийн гэдгийг хасч байгаа. Ц.Дамиран гишүүний гаргасан санал, Байгаль орчин, Дэд бүтэц, Эдийн засгийн байнгын хороод дэмжсэн санал байна. Уг саналын томъёоллоор санал хураалт явуулъя.


37 гишүүн болчихоод байна.  Ямар гишүүд оролцохгүй байна вэ? Бат-Yүл гишүүн оролцохгүй байна. Энэ З гишүүний хууль ч гэсэн нэлээн удсан л даа. Бат-Yүлийн хууль бол Засгийн газрын хууль орж ирээд хамтруулж иж бүрнээр нь авч үзэх, Засгийн газрын мөрийн хөтөлбөрт заагдсан том асуудал учраас 


Э.Бат-Yүл:
-Би яагаад оролцохгүй байна гэхээр энэ дээр байнгын хороод, ёс зүйн хороо анхаарах ёстой. Эхлээд Засгийн газар хуулиа зөрчөөд, дараа нь УИх-ын Тамгын газар хуулиа зөрчөөд УИХ-ын гишүүдийн эрхийг хөсөрдүүлчихсэн байгаа юм. Тэгсэн чинь одоо бүр улс төрийн хувьд ялгаварлан гадуурхаж байгаа маягтай болж хувирч байна шүү дээ. Сүүлдээ. Яагаад вэ гэхээр Газрын тухай хуулинд нэмэлт, өөрчлөлт оруулах тухай, Иргэнд газар өмчлүүлэх хуулинд нэмэлт, өөрчлөлт оруулах тухай 3 хуулийн төсөл орж ирээд, 2 нь очер дайрч орж ирээд гарчихаж байна гэдэг чинь юу гэж байгаа юм бэ. Наадах чинь болохгүй л дээ, тийм учраас би орохгүй. 


Д.Лүндээжанцан:
-Энийг Бат-Yүл гишүүн сайн ойлгож байгаа л даа. Бат-Yүл гишүүний өргөн барьсан хууль бол газар өмчлөлийн хуулийг үндсээр нь нэлээн өөрчлөлт оруулсан, концепцийн их юмтай, тэрэн дээр нь Засгийн газар бас саналын зөрүүтэй, бас өөрсдөө хууль бэлтгэж байгаа их том комисс гараад. Ингээд энийг хүлээгээд энэ нэлээн их том реформын шинжтэй том өөрчлөлт гарах ёстой учраас энэ бол суурь асуудлыг хөндөх учраас Бат-Yүл гишүүний хууль бол хүлээлгийн байдалд орчихоод байгаа юм. 


Газар өмчлөлийн хугацааг сунгах тухай 2, 3 төсөл, тэр битгий хэл Идэвхтэн, Дондог гишүүн хоёрын санаачилсан хуулийг бид энэ хуулиудтай давхцаж жаахан хоцорч орж ирсэн учраас гээд эздэд нь өгчихье, больё гээд авахгүй байгаа л даа. Бас Дондог, Идэвхтэн гишүүд гомдолтой л байгаа. Энэ бол нэгдмэлээр авч үзье. Энэ суурь өөрчлөлтүүдтэй холбоогүй асуудал учраас ямар ч байсан цаг хүлээлгүй энэ асуудлыг хэлэлцье.


Бат-Yүл гишүүний хууль бол мэдээж хэрэг энэ нэлээн том, дорвитой өөрчлөлтүүдийн асуудал яригдах учраас энэ нэлээн яриа болж байж шийдэгдэх ёстой асуудал.


Д.Одхүү:
-Одоо энэ өргөн барьсан хуулийн хэсэг дээр нэлээн олон гишүүд оролцож явсан. Бид нарын тодорхой байхгүй шалтгаанаас болоод 3 гишүүн өргөн барьсан юм шиг харагдаад байгаа юм. Yнэн хэрэг дээрээ Мөнх-Оргил гишүүн бас батлах байх, энэ хуулийн анхнаас нь санал оруулсан гишүүд Батбаатар, Эрдэнэбүрэн, бид хэд байгаа. Зарим тохиолдолд улс төрийн хардлаганд орохгүйн тулд өргөн барих үедээ тэвчээртэйхэн шиг ядахдаа гарын үсэггүй ч гэсэн аль аль нам гэхгүйгээр гишүүдийнхээ нэрийг барьчихвал Ху намынхны өргөн барьсан хууль батлагдаад байна гэж ядахдаа Бат-Yүлээр хардуулахгүй баймаар байна шүү дээ. Эний олон удаа хэлсэн шүү дээ. Миний нэр байх ёстой, Батбаатар бид нар хамт байх ёстой гээд байхад та нар ингэчихээд.


Аж ахуйн чиглэлийн эсэргүүцэж байгаа саналууд дээр нэг л юм хэлмээр байна. Энэ чинь ямар нэгэн том газар байшин барих гэж байгаа хүмүүсийг хааж хөөгөөд Сууц өмчлөгчдийн холбоо гээд ойрд бараа нь харагдаж байгаа байшингийн иргэдээс санал асуу гээд байгаа юм биш шүү дээ. Энэ бол ердөө л миний аав, ээжийн, миний төрж өссөн 40 мянгатын, хотын төвийн хэдэн гол байшингууд, хорооллуудын дунд байгаа аав, ээжийн минь, бидний тоглож өссөн талбай дээр цонхных нь гэрлийг хаагаад хэдэн улсууд баар, ресторан, эсвэл өөр юмнууд бариад байгаад нь энэ ахмадууд маань, иргэд маань гомдол санал тавиад байгаа, энийг л тодорхой хэмжээгээр бас иргэдийнхээ дуу хоолойг сонсдог өчүүхэн ч гэсэн сонсдог. Тэрнээс биш түлхүүлээд ухсан нүхэнд нь унадаггүй байлгахаар л хууль санаачилж оруулж байгаа болохоос биш энэ өөр бид нарын яриад байгаа бизнесийг хаах гээд байгаа юм байхгүй шүү дээ. Барилга барьж байгааг ишүүд эмзэглээд байх шиг байна.


Уучлаарай манай хүүхдүүдийн тоглож байгаа талбай дээр л битгий барилгаа барь гэж байгаа болохоос биш, бүгдийг нь СӨХ-с асуу гээд байгаа юм байхгүй шүү. Yндсэн бодлого зарчим нь тийм байгаа. Зарчмын зөрүүтэй саналууд дээр авах юмыг нь аваад бид нар явна, хуулиа буцаах юмуу, энэ дээр орохгүй, кноп дарахгүй гэдэг бол хариуцлагагүй л асуудал шүү дээ. Чи бид хоёр яг л  40 мянгатад өссөн шүү дээ, зовлонг мэдэж байгаа шүү дээ.


Д.Лүндээжанцан:
-Энэ чинь ойлгож байгаа шүү дээ, Оюун гишүүн оролцсон, Оюун гишүүн чинь хувьсгалт намын гишүүн болчихоогүй биз дээ, Оюун гишүүн чинь Иргэний зориг намын дарга хүнийг манай намын гишүүн болгоод яриад байж болохгүй шүү дээ. Энэ яриа чинь гадагшаа гарахаараа өөр юм болж яригдана шүү, болохгүй шүү.


Д.Одхүү:
-Та нар 50 дугаар дэлгүүрийн ард байгаа байшингуудыг харж байгаа биз дээ, ямархуу байдалтай барьсныг.


Д.Лүндээжанцан:
-Бат-Yүл гишүүн санал хураалтандаа орчих. Түрүүнд би томъёоллыг уншсан байгаа.


Зөвшөөрсөн 29


Татгалзсан 9


Бүгд 38


76.3 хувийн саналаар уг санал дэмжигдэж байна.


8.Төсөлд “Орчны газрыг ашиглуулах гэрээнд зааснаас өөр зориулалтаар орчныхоо газрыг ашигласан бол гарсан зөрчил, хохирлыг бүрэн барагдуулсны дараа энэ хуулийн 441.2-т заасан журмын дагуу дахин хүсэлтээ гаргаж болно” гэсэн заалт нэмэх, Ч.Раднаа гишүүний гаргасан санал, Байгаль орчин, Дэд бүтэц, Эдийн засгийн байнгын хороод дэмжсэн санал байна. Уг саналын томъёоллоор санал хураалт явуулъя.


Ч.Раднаа:
-Гол агуулга нь юу юм гэхээр СӨХ-н дарга нь зөрчил гаргадаг юмуу, гэрээ цуцлах болбол нэг цуцалбал дахин байгуулахгүйгээр хуулийн төсөл явж байсан юм. Тэгвэл зөрчлийг нь бүрэн арилгуулаад хохирлыг нь бүрэн төлүүлсний дараа дахин гэрээ байгуулахаар санал оруулж болох эрхийг гаргаж өгч байгаа юм.


Р.Гончигдорж:
-Дахин хүсэлтээ гаргаж болохын урьдчилсан нөхцөл нь өмнөхөө тэгвэл та нар арилга гэсэн үг болгож болохгүй. Биш. Эсрэгээр тэрнийг өөр зориулалтаар ашиглаж болохгүй, ашигласан байх юм бол албадан байдлаар бүх хохирлыг арилгуулж дахин хэвийн байдалдаа оруулах үүргийг хүлээлгэх тэр талаасаа байх ёстой шүү дээ.


Ч.Раднаа:
-Урд талын заалтад бий. Залгуулаад уншвал ойлгогдоно.


Ж.Наранцацралт:
-Миний бодож байгаагаар түрүүний асуудал дээр яахав санал дэмжигдээд явчихлаа, арай бид нар хуулийн асуудлыг ингэж журамтай холбоотой асуудлаар, тэр байтугай иргэдийн хурлаас журам гаргаад хэрэгжүүлэхтэй холбоотой асуудлуудаар ёстой нэг түүхий л юм хийгээд байна даа, бид нар тэрнийг л яриад байгаа шүү дээ. Ялангуяа саяны энэ заалт ёстой үл гүйцэлдэх асуудал шүү дээ. Яаж тэр СӨХ гэж байгууллага тэгж зөрчил гаргасан хүмүүс энэ юмыг нь буулгаад тэгээд гэрээг нь хийгээд ингээд ийм байдал байж чадахгүй шүү дээ. Бид нар арай л дэндүү юм хийгээд байна шүү дээ. Энэ чинь төрийн болон хүчний байгууллага хүртэл энэ дээр чинь оролцож байж асуудал бий болгодог. Тэгээд тэр газрын алба ч гэж байна, дүүрэг ч гэж байна, тэрнийг л яриад байгаа шүү дээ. Бид нар хууль гаргахдаа бас арай ийм байдлаар. Энийг тэгвэл иргэдийн хурлаасаа хотын хүрээнд мөрдөх журам гээд өчнөөн юм гаргаад хийж болно шүү дээ. Хичнээн их ажил хийж болно шүү дээ. Юм л бол хуульчлах тийм л байдал руу орчихоод, сүүлдээ бид нар юу хэлэлцээд суугаад байгаагаа мэдэж байгаа юмуу,үгүй юмуу, тийм л юм яриад байгаа байхгүй юу, би хууль санаачилсан улсуудыг ерөөсөө асуудлыг ярихдаа энэ харилцаа зохицуулах асуудал дээр ярих юм байна гэдгийг үгүйсгээгүй шүү дээ. Хүлээн зөвшөөрч байна шүү дээ, СӨХ өөрөө буруу ажиллагаа хийж болно гэдгийг.


Ч.Раднаа:
-СӨХ өөрөө орчныхоо газар дээр ашиглах гэрээ хийсэн СӨХ маань өөрөө хууль зөрчөөд юм бариад юмуу, өөр зориулалтаар ашиглачихсан тохиолдолд гэж байгаа байхгүй юу. Тэрнээс гаднаас биш, өөрсдөө буруу зориулалтаар ашигласан тохиолдолд зөрчлийг нь арилгуулах, хохирлыг нь барагдуулсны дараа дахин гэрээ байгуулж болох юм гэж байгаа юм. Тэгэхээр тэр чинь СӨХ-н өөрсдийн нь хийсэн юмыг өөрсдөд нь хариуцуулж байгаа юм. Тэрнээс гаднаас ирээд барьчихсан хүний юмыг буулгах биш. СӨХ өөрсдөө тийм юм бариулсан бол өөрсдөө буулга. Тэгээд тэр хохирлыг нь арилгаад, зөрчлөө бүрэн дуусгасны дараа дахин СӨХ ашиглах гэрээ байгуулж болох юм гэж байгаа юм. Тэрнээс гадных биш. СӨХ өөрөө буулгах ёстой. СӨХ өөрөө газраа ашиглахын тулд захирал ганцхан л хүн байгаа, цаана нь 500 оршин суугчид энийг чинь шахаж буулгуулах үйл ажиллагаа байгаа юм. Тэрнээс гадных биш.


Ж.Наранцацралт:
-Орон сууцны орчны газрын нэг ийм юм хийх нь, дараа нь гудамж талбайн талаар юм хийх нь, дараа нь авто машины зогсоолуудын талаар бас хууль гаргах нь, газар ашиглагч болгондоо нийтийн эзэмшлийн чиглэл чиглэлээр нь хуль гаргаад суух гээд байгаа юм байна шүү дээ. Хөгийн юм хийж байх юм. Бүгдээрээ газар ашиглагч байгаа шүү дээ. Тэгэхээр тусгайлан нэг ашиглагч болгон дээр горим. Тэгсэнд орвол энийг чинь нийтийн эзэмшлийн зам талбайн ашиглалтын горимын тухай хууль гээд хаана нь машин тавьж болох вэ, хаана нь зүлэг нь байхав, тэрнийг хэн устгавал яаж арга хэмжээ авах вэ, хэрвээ тэр зүлэгтэй газар нь газар олговол хотын даргыг нь яаж шоронд суулгах вэ, ийм юмаа ярих ёстой шүү дээ, бид нар.


Д.Лүндээжанцан:
-Уг саналаар санал хураалт явуулъя.


Зөвшөөрсөн 29


Татгалзсан 10


Бүгд 39


51.3 хувийн саналаар уг санал дэмжигдэж байна.


Хоёр.Сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эд хөрөнгийн тухайх ужульд нэмэлт, өөрчлөлт оруулах тухай хуулийн төслийн талаар: 9.Төслийн 1-р зүйлд “тухайн орон сууцны байшингийн орчны газрыг зориулалтаар нь ашиглаж байгаа байдалд хяналт тавих” гэсэн заалт шинээр нэмэх, Н.Баяртсайхан, Р.Эрдэнэбүрэн гишүүдийн гаргасан санал, Байгаль орчин, Дэд бүтэц, Эдийн засгийн байнгын хороод дэмжсэн санал байна. Уг саналын томъёоллоор санал хураалт явуулъя.


Зөвшөөрсөн 27


Татгалзсан 12


Бүгд 39


69.2 хувийн саналаар уг санал дэмжигдэж байна.


Гурав.”Хууль хэрэгжүүлэх зарим арга хэмжээний тухай” УИХ-ын тогтоолын төслийн талаар: 10.Тогтоолын төсөлд нийтийн зориулалттай орон сууцны байшингийн орчны газрын үзлэг, тооллогыг улсын хэмжээнд явуулж дуусах хүртэлх хугацаанд иргэн, аж ахуйн нэгж, байгууллагад шинээр газар эзэмшүүлэх, ашиглуулах асуудлыг түдгэлзүүлэхийг Засгийн газарт даалгасан заалт нэмэх, Н.Баяртсайхан гишүүний гаргасан санал, Байгаль орчин, Дэд бүтэц, Эдийн засгийн байнгын хороод дэмжсэн санал байна. Уг саналын томъёоллоор санал хураалт явуулъя.Бодвол энэ чинь тэр хэсэг газарт л биз дээ, тэрнээс биш нийт улсын хэмжээнд …

Ц.Мөнх-Оргил:
-Орчны газарт гэсэн үг

Д.Лүндээжанцан:
-Орчны газарт гэсэн үг үү, тэгэхгүй бол дуусах хүртэл хугацаанд бүх юмыг зогсчих юм шиг ойлгоод. Орчны газарт иргэн, аж ахуйн нэгж, байгууллага шинээр газар эзэмшүүлэх, ашиглуулах асуудлыг түдгэлзүүлэх тухай заалт нэмье гэсэн ийм санал байна.


Зөвшөөрсөн 27


Татгалзсан 12


Бүгд 39


69.2 хувийн саналаар уг санал дэмжигдэж байна.


Ингээд байнгын хорооноос гаргасан зарчмын зөрүүтэй саналаар санал хурааж дууслаа. Сууц өмчлөгчдийн холбооны эрх зүйн байдал, нийтийн зориулалттай орон сууцны байшингийн дундын өмчлөлийн эд хөрөнгийн тухай хуульд нэмэлт, өөрчлөлт оруулах тухай, Газрын тухай хуульд нэмэлт, өөрчлөлт оруулах тухай хуульд нэмэлт, өөрчлөлт оруулах тухай хуулийн төсөл, Хууль хэрэгжүүлэх зарим арга хэмжээний тухай УИХ-ын тогтоолын төслийг эцсийн хэлэлцүүлэгт бэлтгүүлэхээр Байгаль орчин, Дэд бүтэц, Эдийн засгийн байнгын хороодод шилжүүллээ.


Өнөөдрийн төлөвлөж байгаа асуудлын бусад асуудлын хүрээнд Өмч хувьчлалын юм үлдэж байгаа. Ингээд 1 цаг хүртэл амжихгүй байгаа учраас ирэх долоо хоногийн эхэнд хэлэлцүүлнэ, материал ихтэй. Зарчмын зөрүүтэй санал их юм байна, ирэх долоо хоногийн хамгийн эхний асуудал болгоод оруулъя. 


Хоёр редакц танилцуулъя. Н.Энхбаярыг Монгол Улсын Их Хурлын даргын үүрэгт ажлаас  чөлөөлөх тухай. Монгол Улсын Yндсэн хуулийн 24-р зүйлийн 2 дахь хэсэг, 31-р зүйлийн 8 дахь хэсэг, Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрөх тухай 2005 оны 6-р сарын 3-ны өдрийн хуулийн 1-р зүйлийг тус тус үндэслэн Монгол Улсын Их Хурлаас тогтоох нь: 


1.Монгол Улсын Ерөнхийлөгчөөр сонгогдсон Намбарын Энхбаярыг Монгол Улсын Их Хурлын даргын үүрэгт ажлаас чөлөөлсүгэй.


2.Энэ тогтоолыг Монгол Улсын Ерөнхийлөгчийн тангараг өргөсөн өдрөөс эхлэн дагаж мөрдөнө гэсэн ийм эцсийн найруулга байна. Эцсийн найруулга дээр саналтай хүн байна уу? алга байна. Эцсийн найруулга сонслоо.


Монгол Улсын Их Хурлын тогтоол. Н.Энхбаярыг Монгол Улсын Их Хурлын гишүүнээс чөлөөлөх тухай. Монгол Улсын Yндсэн хуулийн 24-р зүйлийн 2 дахь хэсэг, 31-р зүйлийн 8 дахь хэсэг, Монгол Улсын Ерөнхийлөгчөөр сонгогдсон гэж үзэж бүрэн эрхийг нь хүлээн зөвшөөрөх тухай 2005 оны 6-р сарын 3-ны өдрийн хуулийн 1-р зүйл, Монгол Улсын Их Хурлын гишүүний эрх зүйн байдлын тухай хуулийн 13-р зүйлийн 3 дахь хэсгийн 1 дэхзаалтыг тус тус үндэслэн Монгол Улсын Их Хурлаас тогтоох нь: 


1.Монгол Улсын Ерөнхийлөгчөөр сонгогдсон Намбарын Энхбаярыг Монгол Улсын Их Хурлын гишүүнээс чөлөөлсүгэй.


2.Энэ тогтоолыг Монгол Улсын Ерөнхийлөгчийн тангараг өргөсөн өдрөөс эхлэн дагаж мөрдөнө гэсэн ийм эцсийн найруулга байна. Эцсийн найруулга дээр саналтай хүн байна уу? алга байна. Эцсийн найруулга сонслоо.


Өнөөдрийн УИХ-ын чуулганы нэгдсэн хуралдаанаар хэлэлцэх асуудал дууссан тул, хуралдаан хаасныг мэдэгдье. Маргааш 12.50 гэхэд Төрийн ордны их танхимд УИХ-ын гишүүд бүгд байраа эзэлсэн байхыг дахин анхааруулж байна. Та бүхэнд баярлалаа.


СОРОНЗОН ХАЛЬСНААС БУУЛГАСАН:


Хуралдааны нарийн


бичгийн дарга





Ц.НАРАНТУЯА

